
ཞིན་ཅང་དང་ཞིང་ཆེན་གཞན་དག་ནང་གི་བཟོ་གྲྭ་ཁག་དང་འབྲེལ་བ་ཡོད་པའི་བཀག་སྐྱིལ་ལས་སྒར་ནང་གང་དགར་བཀག་ཉར་དང་མི་རྣམས་བཙན་ཤེད་ངལ་རྩོལ་ལ་བཀོལ་བཞིན་པ་ལམ་སེང་མཚམས་འཇོག་དང་། དེ་གར་བཀག་ཉར་བྱས་པའི་མི་སྣ་རྣམས་གློད་གྲོལ་བཏང་སྟེ་གུན་གསབ་སྤྲོད་པ། • སྲིད་གཞུང་གི་ལས་ཀའི་ལྟེ་གནས་དང་། སྲིད་གཞུང་གིས་བཀག་སྐྱིལ་ཁང་དུ་བསྒྱུར་བའི་གཞུང་འབྲེལ་མ་ཡིན་པའི་ལས་གྲྭ་ཁག དེ་བཞིན་སྲིད་གཞུང་གི་ལས་བྱེད་ཀྱིས་ཁྲིམས་སྲོལ་གྱི་ཕྱི་ལོགས་སུ་བརྒྱབ་པའི་ལས་སྒར་ནང་བཙན་ཤེད་ངལ་རྩོལ་ལ་བཀོལ་རྒྱུ་མཚམས་འཇོག • བོད་པ་དང་གྲངས་ཉུང་མི་རིགས་ཚོགས་སྡེ་གཞན་དག་ལ་ཆེད་དུ་དམིགས་པའི་བཙན་དབང་འོག་ངལ་རྩོལ་ནུས་ཤུགས་སྐྱེལ་གཏོང་དང་ལག་རྩལ་སྦྱོང་བརྡར་གྱི་ལས་གཞི་དག་སྒོ་རྒྱག་པ་དང་། ལས་ཀར་བཀོལ་འཇུག་ཐད་དབྱེ་འབྱེད་བྱེད་བཞིན་པ་དང་གྲོང་ཁྱེར་ཁག་ལ་གནས་སྤོར་གཞིས་ཆགས་སུ་ཡོད་པའི་མི་སྣ་རྣམས་ཡུལ་སྤོར་གཞན་གཏོང་གི་སྲིད་ཇུས་མཚམས་འཇོག་བྱེད་དགོས་ཤིང་། དེ་ཡིས་ཡུ་གུར་བ་དང་། བོད་པ། མི་རིགས་དང་ཆོས་ལུགས་གྲངས་ཉུང་བ་ཡིན་པ་དག་གི་ཁོངས་མི་རྣམས་བསླུ་ཚོང་བྱེད་པའི་ཉེན་ཁ་བཟོ་བཞིན་པ་རེད། • ཕྱི་རྒྱལ་དུ་ཡོད་པའི་རྒྱ་ནག་གི་གྲངས་ཉུང་མི་རིགས་དང་ཆོས་ལུགས་གྲངས་ཉུང་མི་རིགས་ཀྱི་ཁོངས་མིར་སུན་གཙེར་དང་འཇིགས་སྐུལ། ཁྲིམས་འགལ་གྱི་དབྱེ་འབྱེད་བྱས་ཏེ་ཕྱིར་ཞིན་ཅང་ལ་ལོག་པར་བཅུག་ནས་མཐའ་མར་བཙན་ཤེད་ངལ་རྩོལ་བྱེད་དུ་འཇུག་པ་མཚམས་འཇོག • རྒྱུད་གཅིག་ལམ་གཅིག་གི་ལས་འཆར་སྤེལ་སའི་རྒྱལ་ཁབ་དག་གི་ནང་དུ་ལས་ཀར་བཀོད་འཇུག་དང་། གན་རྒྱ་འཇོག་པ། ལས་ཀ་བྱེད་སའི་ཆ་རྐྱེན་བཅས་ལ་ལྟ་རྟོག་བྱེད་དགོས་པ་དང་། ལས་ཀར་བཀོད་འཇུག་སྐབས་སུ་ལས་ཀ་ངོ་སྤྲོད་བྱེད་མཁན་ལ་གླ་ཆ་སྤྲོད་པ་དང་བདེ་འཇགས་གཏའ་དངུལ་འཇོག་ཏུ་འཇུག་བཞིན་པ་མཚམས་འཇོག  རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་དོན་གཅོད་ཁང་གི་འབྲེལ་ཡོད་ལས་ཁུངས་ལ་གནས་ཚུལ་དེ་རིགས་ངོས་འཛིན་བྱེད་སྟངས་ཀྱི་སྦྱོང་བརྡར་སྤྲོད་དགོས་པ་དང་རྒྱུད་གཅིག་ལམ་གཅིག་གི་ལས་གཞི་ནང་དུ་འདུ་བའི་ཕྱི་རྒྱལ་ཁག་ཏུ་ལས་ཀ་བྱེད་མཁན་གྱི་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་མི་སེར་ཡིན་པའི་གྱོང་ཕོག་མཁན་རྣམས་ལ་རོགས་སྐྱོར་བྱ་དགོས། • ཁྲིམས་ཡིག་ལ་བཟོ་བཅོས་བརྒྱབ་སྟེ་རྒྱལ་སྤྱིའི་ཁྲིམས་ལུགས་ནང་གཏན་འབེབ་བྱས་ཡོད་པའི་ཆགས་སྲེད་ཀྱི་ཆེད་དུ་བསླུ་ཚོང་དང་བཙན་དབང་ངལ་རྩོལ་ལ་བཀོལ་བ་ནི་ཁྲིམས་འགལ་དུ་བརྩིས་ཏེ། རྒྱལ་ཁབ་སྲིད་གཞུང་གི་ལས་བྱེད་ནང་དུ་ཐེ་བའི་བཙན་དབང་འོག་ལས་ཀར་བཀོལ་མཁན་དང་ཆགས་སྲེད་ཀྱི་ཆེད་དུ་བསླུ་ཚོང་ལས་དོན་ནང་ཐེ་ཡོད་པའི་མི་སྣ་རྣམས་ཁྲིམས་ཀྱི་མདུན་ལ་ཁྲིད་ནས་གོ་རིམ་ཚང་མར་བརྩི་འཇོག་དང་། བརྟག་དཔྱད་ཞིབ་འཇུག་མཐིལ་ཕྱིན་པ་བྱེད་པ། ཁྲིམས་ལ་སྦྱོར་བ། བཙོན་འཇུག་གི་ཁྲིམས་ཐག་གཅོད་དགོས། 
• རྒྱལ་ཡོངས་སུ་བསླུ་ཚོང་གནོད་འཚེ་ཕོག་མཁན་རྣམས་ངོས་འཛིན་གྱི་བྱ་རིམ་ཞིག་གཞུང་འབྲེལ་གྱི་ངོས་ནས་འཆར་གཞི་ལྡན་ཞིང་གོ་རིམ་གསལ་བོ་ཡོད་པ་ཞིག་གཏན་འབེབ་བྱེད་དགོས་པ། གནོད་འཚེ་ཕོག་མཁན་གྱི་ཁོངས་སུ་སྐྱེས་པ་གནོད་འཚེ་ཕོག་མཁན་དང་། ངལ་རྩོལ་བསླུ་ཚོང་གི་གནོད་འཚེ་ཕོག་མཁན། ཕྱི་རྒྱལ་ནས་ཕྱིར་ལོག་པའི་རྒྱ་ནག་གི་མི་སེར་ཡིན་པའི་གནོད་འཚེ་ཕོག་མཁན། ཉམས་ཉེས་ཕོག་སླ་བའི་ཚོགས་སྡེ་ཁག་གི་གནོད་འཚེ་ཕོག་མཁན་ཏེ་གཞིས་སྤོས་ལས་ཀ་བ་དང་། རྒྱ་ནག་དང་ཕྱི་རྒྱལ་གྱི་ཉ་བ། ཕྱི་རྒྱལ་གྱི་བུད་མེད། བྱང་ཀོ་རི་ཡའི་ངལ་རྩོལ་བ། སྨད་འཚོང་གི་ནག་ཉེས་འོག་འཛིན་བཟུང་བྱས་པའི་རྒྱ་ནག་གི་བུད་མེད་དང་བྱིས་པ་རྣམས་ཀྱང་ཚུད། དེར་མ་ཟད་ལས་ཀྱི་སྣེ་མོ་བོ་དག་ལ་སྦྱོང་བརྡར་དང་བྱ་རིམ་དེ་ལག་བསྟར་བྱ་རུ་འཇུག་པ། 
• རྒྱ་ནག་གི་ཉ་འཛིན་ཁེ་ལས་ནང་ཉ་བ་རྣམས་ཀྱི་ལས་ཀ་བྱ་སའི་ཆ་རྐྱེན་ལ་སྔར་ལྷག་སྒོས་ལྟ་རྟོག་བྱེད་པ། དེ་བཞིན་ཁྲིམས་འགལ་དང་དེབ་སྐྱེལ་བྱས་མེད་པའི་འདུ་སྐོང་ལས་ཁུངས་ལ་བརྟེན་རྒྱུ་མཚམས་འཇོག རྒྱལ་སྤྱིའི་གྲུ་གཟིངས་དེབ་སྐྱེལ་བྱེད་དགོས་པ། གྲུ་གཟིངས་ཀྱི་ལག་ཁྱེར་དང་དེབ་སྐྱེལ། ལས་དོན་སྤེལ་ཆོག་པའི་ས་ཁུལ། གྲུ་གཟིངས་ནང་གི་ལས་བྱེད་པའི་ཁྲིམས་སྒྲིག་སོགས་ཕྱོགས་བསྡུས་སྒོས་ཡོངས་ཁྱབ་འགྲེམ་སྤེལ་བྱེད་དགོས་པ། གློ་བུར་དུ་གྲུ་གཟིངས་ནང་བུད་དེ་རྟོག་ཞིབ་བྱས་ཆོག་པ། གྲུ་ཁའི་རྒྱལ་ཁབ་ཀྱི་དབང་འཛིན་པ་དང་མཉམ་འབྲེལ་སྒོས་རྒྱང་རིང་མཚོ་ཐོག་ཉ་འཛིན་གྲུ་གཟིངས་ནང་བཙན་ཤེད་ངལ་རྩོལ་གྱི་ཉེས་ལས་ལ་བརྟག་དཔྱད་དང་ཁྲིམས་སྦྱོར་བྱེད་དུ་འཇུག་དགོས། 
• མི་བསླུ་ཚོང་བྱེད་མཁན་རྣམས་ཀྱིས་བཙན་དབང་འོག་གནོད་འཚེ་ཕོག་མཁན་ལ་བྱེད་དུ་བཅུག་པའི་ཉེས་ལས་ལ་ཉེས་ཆད་གཅོད་རྒྱུ་མཚམས་འཇོག་དང་། དབང་འཛིན་པ་རྣམས་ཀྱིས་མི་བུ་བསླུ་ཚོང་གི་གནོད་འཚེ་ཕོག་མཁན་རྣམས་ཡུན་རིང་བཀག་སྐྱིལ་དང་། ཆད་པ་གཅོད་པ། ཕྱིར་རྩིས་སྤྲོད་བྱེད་པ་བཅས་མཚམས་འཇོག་པ་དང་། སྨད་འཚོང་གི་ལས་ལ་ཞུགས་པའི་དོགས་པ་ཅན་དང་ཆགས་སྲེད་ཀྱི་ཆེད་བསླུ་ཚོང་བྱས་པའི་དོགས་པ་ཡོད་མཁན་རྣམས་ལ་ཞིབ་དཔྱོད་བྱས་ཏེ་གྱོང་རེག་མཁན་དེ་རྣམས་སྲུང་སྐྱོབ་ལས་ཁུངས་ལ་ངོ་སྤྲོད་བྱེད་དགོས། 
• གནོད་འཚེ་ཕོག་མཁན་སྲུང་སྐྱོབ་ཀྱི་ལས་གཞི་རྒྱ་བསྐྱེད་དགོས། དེའི་ཁྲོད་དུ་ཆགས་སྲེད་དང་ངལ་རྩོལ་བསླུ་ཚོང་གི་གནོད་འཚེ་ཕོག་མཁན་སྐྱེས་ཕོ་མོ་གཉིས་ཀར་སེམས་གསོ་དང་སྨན་བཅོས། ཕྱིར་སྤྱི་ཚོགས་སུ་སོར་ཆུད། འཚོ་གནས་ཀྱི་གཞོགས་འདེགས་གཞན་སོགས་བྱེད་དགོས། 
• བྱང་ཀོ་རི་ཡ་གཙོ་བྱས་པའི་ཕྱི་རྒྱལ་གྱི་གནོད་འཚེ་ཕོག་མཁན་རྣམས་ཕྱིར་རང་ཡུལ་དུ་བསྐྱལ་ན་དཀའ་ངལ་དང་བཙོན་འཇུག་བྱེད་སྲིད་པ་དག་ལ་ཁྲིམས་ཐོག་ནས་ཕྱིར་རྩིས་སྤྲོད་བྱེད་མིན་གྱི་ཞབས་ཞུ་མཁོ་སྤྲོད་བྱེད་དགོས། 
• སྲིད་གཞུང་གིས་མི་བསླུ་ཚོང་ལ་ངོ་རྒོལ་ལས་དོན་ནང་ཤུགས་སྣོན་བྱེད་བཞིན་པའི་ཐད་ཕྱི་གསལ་ནང་གསལ་བྱེད་དགོས་པ་དང་། བརྟག་དཔྱད་ཞིབ་འཇུག་དང་། ཁྲིམས་བཤེར། གནོད་འཚེ་ཕོག་མཁན་ངོས་འཛིན། ཞབས་ཞུ་མཁོ་སྤྲོད་ཀྱི་གྲངས་ཐོ་འགྲེམ་སྤེལ་བྱེད་དགོས་པ་དང་། དེ་བཞིན་དུ་གྲངས་ཐོ་དེ་དག་རྒྱལ་སྤྱིའི་སྟེང་གི་མཉམ་ལས་བྱེད་རོགས་དག་དང་མཉམ་སྤྱོད་བྱེད་དགོས། ད་རུང་༢༠༠༠ ལོའི་མཉམ་འབྲེལ་རྒྱལ་ཚོགས་ཀྱི་མི་བསླུ་ཚོང་གྲོས་མཐུན་ཡིག་ཆ་དེ་ཧོང་ཀོང་དུ་ལག་བསྟར་བྱ་དགོས།།
 
ཁྲིམས་སྦྱོར།
སྲིད་གཞུང་གིས་ཁྲིམས་ལུགས་ལག་བསྟར་བྱེད་པའི་ཤུགས་ཆུང་དུ་བཏང་བ་དང་། དེའི་ཁོངས་སུ་མི་མང་པོ་སྡེབ་གཅིག་ཏུ་བཀག་ཉར་དང་མི་རིགས་དང་ཆོས་ལུགས་གྲངས་ཉུང་ཡིན་པའི་ཚོགས་སྡེ་དག་གི་ཁོངས་མི་རྣམས་ལ་བཙན་དབང་འོག་ངལ་རྩོལ་བྱེད་དུ་འཇུག་པའི་ཐད་ཁྲིམས་འཛིན་ཉེན་རྟོག་པ་དང་ཡུལ་དམག་འབོར་ཆེན་ཞིག་བཀོལ་བཞིན་པ་རེད། ཉེས་ཁྲིམས་ནང་ཆགས་སྲེད་ཆེད་མི་བསླུ་ཚོང་དང་ངལ་རྩོལ་ཆེད་བསླུ་ཚོང་བྱེད་པ་ནི་ཉེས་ལས་ཡིན་པའི་ཚན་པ་ཞིག་བཀོད་ཡོད། ཉེས་ཁྲིམས་ཀྱི་དོན་ཚན་མང་པོ་ཞིག་བཀོལ་ནས་ཆགས་སྲེད་ཀྱི་ཆེད་མི་བསླུ་ཚོང་བྱེད་མཁན་ལ་ཁྲིམས་སྦྱོར་བྱེད་ཐུབ་པ་རེད། དོན་ཚན་༢༤༠ པའི་ནང་། བུད་མེད་དང་བྱིས་པ་བཙན་ཁྲིད་དང་བསླུ་ཚོང་བྱེད་པ་ནི་ཉེས་ལས་སུ་བརྩིས་ཡོད་པ་དང་། དེའི་ཁོངས་སུ་མགོ་སྐོར་བཏང་བའམ་ཉོས་པ། བཙོངས་པ། བསྐུར་བ། འཕྲོད་འབྱོར་བྱུང་བ་སོགས་ལ་བརྟེན་ནས་བཙན་ཁྲིད་བྱས་པ་དང་། བཙོང་རྒྱུའི་ཆེད་དུ་སྐྱེལ་འདྲེན་བྱས་པ་སོགས་ཚུད་ཡོད། ཡིན་ནའང་རྒྱལ་སྤྱིའི་ཁྲིམས་ཡིག་ནང་འཁོད་པའི་མི་བསླུ་ཚོང་གི་མཚན་ཉིད་དང་མ་འདྲ་བར་དོན་ཚན་༢༤༠ ནང་བྱ་ལས་འདི་དག་ནི་བཤུ་གཞོག་གི་ཆེད་དུ་ཡིན་པ་དང་སྦྲེལ་མེད་པ་རེད། དོན་ཚན་༢༤༠ ནང་བུད་མེད་དང་བྱིས་པ་བཙན་ཁྲིད་བྱས་ན་ལོ་༥ ནས་༡༠ བར་བཙོན་འཇུག་དང་། དངུལ་གྱི་ཆད་པ་གཅོད་པ། རྒྱུ་ནོར་གཞུང་བཞེས་ཀྱི་ཁྲིམས་ཐག་གཅོད་རྒྱུ་ཡིན་པ་བཀོད་ཡོད། ཉེས་ཆད་འདི་དག་ནི་བཙན་གཡེམ་སོགས་ཉེས་ལས་ཚབས་ཆེན་གཞན་དག་གི་ཉེས་ཆད་ལས་དམ་དྲག་དང་ཡང་ན་ཆ་མཉམ་པོ་ཆགས་ཡོད། དོན་ཚན་༢༤༡ ནང་བཙན་ཁྲིད་བྱས་ནས་ཡོང་བའི་བུད་མེད་དང་ཕྲུ་གུ་ཉོས་པ་ཡིན་ན་ཉེས་ཅན་ཆགས་པ་དང་མང་མཐར་ལོ་གསུམ་རིང་བཙོན་འཇུག་གམ་ཡང་ན་དུས་ཡུན་ཐུང་ཐུང་ཞིག་གི་རིང་བཀག་ཉར། ཡང་ན་ཆ་རྐྱེན་དང་བཅས་གློད་གྲོལ་གཏོང་རྒྱུའི་ཁྲིམས་ཐག་གཅོད་རྒྱུ་ཡིན་པ་བཀོད་ཡོད། དོན་ཚན་༢༤༠ དང་འདྲ་བར་ཉོ་རྒྱུའི་དམིགས་ཡུལ་ནི་བཤུ་གཞོག་གི་ཆེད་དུ་ཡིན་པ་བསྒྲུབ་དགོས་ཞེས་གསལ་བོར་བཀོད་མེད། དོན་ཚན་འདིའི་ནང་གི་ཉེས་ཆད་ནི་འདང་ངེས་ཀྱི་དམ་དྲག་པོ་ཞིག་མིན། འོན་ཀྱང་དོན་ཚན་༢༤༡ གིས་གལ་ཏེ་མི་སྒེར་བ་ཞིག་གིས་བཙན་ཁྲིད་བྱས་ནས་ཡོང་བའི་བུད་མེད་དང་ཕྲུ་གུ་ཉོས་ནས་བཙན་དབང་འོག་ཆགས་སྲེད་འཁྲིག་སྤྱོད་བྱེད་དུ་བཅུག་ཚེ་ཁོ་ཚོར་ཉེས་ཁྲིམས་ནང་གི་བཙན་གཡེམ་ཚན་པར་འཁོད་པའི་ཉེས་ཆད་འཕར་མ་གཅོད་སྲིད་པ་རེད། དོན་ཚན་༣༥༨ ནང་བཙན་དབང་འོག་སྨད་འཚོང་བྱེད་དུ་བཅུག་པ་ནི་ཉེས་ལས་སུ་ངོས་འཛིན་བྱས་ཡོད་པ་དང་། ལོ་༥ ནས་༡༠ རིང་བཙོན་འཇུག་ཁྲིམས་ཐག་བཅད་ཆོག་པ་བྱས་ཡོད། གལ་ཏེ་ཉེས་ལས་དེའི་ནང་ལོ་ན་༡༤ མན་གྱི་བྱིས་པ་ཐེ་ཡོད་ཚེ་ཉེས་ཆད་ནི་དངུལ་ཆད་དང་རྒྱུ་ནོར་གཞུང་བཞེས་ཀྱི་སྒང་ལ་ལོ་༡༠ ནས་ཚེ་གང་བོར་བཙོན་འཇུག་གི་ཁྲིམས་ཐག་བཅད་ཆོག་པ་རེད། ཉེས་ཆད་འདི་དག་ནི་བཙན་གཡེམ་སོགས་ཉེས་ལས་ཚབས་ཆེན་གཞན་དག་གི་ཉེས་ཆད་ལས་དམ་དྲག་པོ་དང་ཡང་ན་ཆ་མཉམ་པོ་ཆགས་ཡོད། དོན་ཚན་༣༥༩ ནང་སྨད་འཚོང་བྱེད་པར་གནས་ཀྱི་མཐུན་རྐྱེན་སྦྱར་བའམ་མི་གཞན་དག་ལ་སྨད་འཚོང་གི་ལས་ལ་ཞུགས་པའི་བསླུ་བྲིད་བྱས་ཚེ་དེ་ལ་དངུལ་གྱི་ཆད་པའི་སྟེང་ལ་ལོ་ལྔའི་རིང་བཙོན་འཇུག་ཁྲིམས་ཐག་བཅད་ཆོག་པ་བཀོད་ཡོད། གལ་ཏེ་ཉེས་ལས་དེའི་ནང་ལོ་ན་༡༤ མན་གྱི་བུ་མོ་ཐེ་ཡོད་ཚེ་ཉེས་ཆད་ནི་དངུལ་ཆད་ཀྱི་སྒང་ལ་ཉུང་མཐར་ཡང་ལོ་༥ རིང་བཙོན་འཇུག་ཁྲིམས་ཐག་བཅད་ཆོག་པ་རེད། ཉེས་ཆད་དེ་དག་ནི་དམ་དྲག་ཚ་བོ་ཡོད། ཡིན་ནའང་ཉེས་ཆད་དེ་དག་གི་ཁྲོད་དུ་ལོ་ན་༡༤ ནས་༡༧ བར་གྱི་བུ་མོ་བེད་སྤྱོད་བཏང་ཡོད་ཚེ་འགེལ་སྲིད་པའི་ཉེས་ཆད་ནི་བཙན་གཡེམ་ལྟ་བུའི་ཉེས་ལས་ཚབས་ཆེན་གྱི་ཉེས་ཆད་དང་ཆ་མཉམ་པོ་ཆགས་མེད། ངལ་རྩོལ་གྱི་ཆེད་མི་བསླུ་ཚོང་བྱེད་པའི་ཉེས་ལས་ལ་དོན་ཚན་༢༤༤ ལྟར་ཁྲིམས་བཤེར་བྱེད་ཆོག་པ་དང་། དེའི་ནང་དུ་བཙན་དབང་དང་སྡིགས་ར་བསྐུལ་ནས་ངལ་རྩོལ་བྱེད་བཅུག་པ་དང་། མི་སྒེར་གྱི་རང་དབང་ལ་དམ་དྲག་བྱས་པ། དེ་ལྟར་ངལ་རྩོལ་བ་འཚོལ་སྒྲུག་དང་སྐྱེལ་འདྲེན་བྱས་པ། ཡང་ན་མི་གཞན་དག་ལ་བཙན་དབང་འོག་ལས་ཀ་བྱེད་དུ་འཇུག་པར་རམ་འདེགས་གནང་མཁན་སོགས་ལ་ལོ་༡༠ རིང་གི་བཙོན་འཇུག་ཁྲིམས་ཆད་དང་དངུལ་ཆད་གཅོད་རྒྱུ་བཀོད་ཡོད། ཉེས་ཆད་དེ་དག་ནི་དམ་དྲག་པོ་ཆགས་ཡོད།།

དབང་འཛིན་པ་རྣམས་ཀྱིས་ཡུ་རོབ་དང་། དབུས་ཨེ་ཤེ་ཡ། ལྷོ་ཤར་ཨེ་ཤེ་ཡ་ཡི་གཞུང་གི་ཉེན་རྟོག་ལས་ཁུངས་དང་མཉམ་འབྲེལ་སྒོས་ཕྱི་རྒྱལ་དུ་བསླུ་ཚོང་བྱས་པའི་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་མི་སེར་གྱི་གནད་དོན་དང་། དེ་བཞིན་དུ་ཕྱི་རྒྱལ་གྱི་མི་སྣ་ནི་རྒྱ་ནག་མི་དམངས་སྤྱི་མཐུན་རྒྱལ་ཁབ་ནང་ལོགས་སུ་བསླུ་ཚོང་བྱས་པའི་གནད་དོན་ཐད་བརྟག་དཔྱད་བྱས་ཡོད། སྲིད་གཞུང་གིས་རྫ་ཆུའི་སྨད་རྒྱུད་ཀྱི་རྒྱལ་ཁབ་ལྔ་དང་མཉམ་དུ་མི་བསླུ་ཚོང་ལ་ངོ་རྒོལ་བྱེད་པའི་གྲོས་མཐུན་བཞག་ཡོད་པ་དང་། རྒྱལ་ཁབ་དེ་དག་གི་མི་སེར་ནི་བཙན་ཤེད་འོག་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་མི་སེར་ལ་གཉེན་སྒྲིག་ཏུ་འཇུག་པའི་མི་བསླུ་ཚོང་གི་གནད་དོན་ལ་མཉམ་རུབ་ཐོག་ངོ་རྒོལ་བྱེད་པ་རེད། ཞིང་ཆེན་སྲིད་གཞུང་ཁ་ཤས་ཤིག་གིས་སོ་སོའི་ཁྱིམ་མཚེས་རྒྱལ་ཁབ་དག་ལ་ཕྱོགས་མཚུངས་ཀྱི་གྲོས་མཐུན་བཞག་ཡོད། དབང་འཛིན་པ་རྣམས་ཀྱིས་ད་རུང་རྒྱལ་ཁབ་༣༤ ནང་གི་ཁྲིམས་འཛིན་ལས་ཁུངས་དང་ནང་སྲིད་ལས་ཁུངས་ཁག་ལ་མི་བསླུ་ཚོང་ལ་ངོ་རྒོལ་བྱེད་པའི་ཐབས་བྱུས་དང་མནའ་འབྲེལ་ཚུགས་ཡོད་པར་བཤད། ཁྱིམ་མཚེས་རྒྱལ་ཁབ་ཁ་ཤས་ཤིག་ནང་གི་ཉེན་རྟོག་མི་སྣ་ཁག་ཅིག་གིས་མུ་མཐུད་དུ་རྒྱ་ནག་མི་དམངས་སྤྱི་མཐུན་རྒྱལ་ཁབ་ནང་གི་ཁོ་ཚོའི་ལས་རོགས་རྣམས་ཀྱིས་རྒྱལ་མཚམས་བརྒལ་བའི་མི་བསླུ་ཚོང་དང་འབྲེལ་བའི་གཉིས་ཕན་གྱི་གནད་དོན་ཐད་ལན་འདེབས་མི་བྱེད་ཟེར། དེ་བཞིན་དུ་ཁག་ཅིག་གིས་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་ཉེན་རྟོག་མི་སྣའི་དཔོན་ངན་རིང་ལུགས་ལ་བརྟེན་ནས་མཉམ་འབྲེལ་གྱི་ལས་དོན་ལ་གནོད་པ་སྐྱེལ་ཡོང་ཟེར། ཡང་ཕྱི་རྒྱལ་གྱི་གཞུང་ཕྱོགས་མི་སྣ་ཁག་ཅིག་གིས་རྫ་ཆུའི་སྨད་རྒྱུད་ཀྱི་རྒྱལ་ཁབ་ཁག་གི་ནང་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་མི་སེར་གྱིས་འཛིན་སྐྱོང་བྱེད་བཞིན་པའི་དམིགས་བསལ་དཔལ་འབྱོར་ས་ཁུལ་དུ་མི་བསླུ་ཚོང་གི་གནད་དོན་ལ་བརྟག་དཔྱད་ཞིབ་འཇུག་བྱེད་དགོས་ཐུག་སྐབས་འཛིན་སྐྱོང་དབང་ཚད་ཀྱི་གནད་དོན་ལ་གདོང་ལེན་བྱེད་དགོས་ཐུག་ཡོང་ཟེར།།
ཕྱི་ལོ་༢༠༡༧ ལོའི་ཚུན་ཆད་དུ་སྲིད་གཞུང་གིས་ཐེངས་དང་པོར་མ་དངུལ་ལོགས་སུ་བཞག་སྟེ་ཁྲིམས་འཛིན་ལས་ཁུངས་ཁག་ལ་མི་བསླུ་ཚོང་བྱེད་མཁན་ཁྲིམས་སྦྱོར་བྱེད་པའི་ཐད་ཀྱི་ནུས་འཇོན་གོང་སྤེལ་གྱི་སྦྱོང་བརྡར་བྱ་རྒྱུ་ཡིན་པ་བསྒྲགས། རྒྱ་ནག་མི་དམངས་སྤྱི་མཐུན་རྒྱལ་ཁབ་གྱི་གསར་ལམ་ཁག་ཏུ་མཚམས་རེར་ཆགས་སྲེད་ཀྱི་ཆེད་དུ་མི་བསླུ་ཚོང་བྱེད་མཁན་གྱི་ནག་ཚོགས་སྲུང་སྐྱོབ་བྱེད་མཁན་དང་དེ་ལས་ཁེ་ཕོགས་ལེན་མཁན་གྱི་གཞུང་ཕྱོགས་མི་སྣ་རུལ་སུངས་ཅན་འཛིན་བཟུང་བྱས་པའི་གནས་ཚུལ་སྤེལ། ལོ་སྔོན་མའི་ནང་། གཞུང་ཕྱོགས་མི་སྣ་དག་ལས་ཉེས་སྐྱོན་འདི་ཕོག་མཁན་དག་ནི་རྒྱ་ནག་དམར་ཤོག་ཚོགས་པ་ནས་ཕྱིར་འཕུད་བཏང་བའམ་ཁོ་ཚོའི་གཞུང་འབྲེལ་གྱི་གོ་གནས་ནས་མར་ཕབ་པ། དངུལ་ཆད་བཅད་པ། ཁྲིམས་འཛིན་ལས་ཁུངས་ལ་རྩིས་སྤྲོད་བྱས་ཡོད་པའི་གནས་ཚུལ་ཐོན། ཡིན་ནའང་གཞུང་འཛིན་པ་རྣམས་ཀྱིས་མི་ག་ཚོད་ཅིག་ལ་བརྟག་དཔྱད་བྱས་པ་དང་། ཁྲིམས་བཤེར་བྱས་པ། ཁྲིམས་ལ་སྦྱར་བའི་ཁ་གྲངས་མཁོ་སྤྲོད་བྱས་མེད། ཁྲིམས་སྐྱོང་མཁན་གྱི་གཞུང་ཕྱོགས་མི་སྣ་རྣམས་ལ་ཆགས་སྲེད་ཆེད་ཀྱི་བསླུ་ཚོང་དང་བཙན་ཤེད་ངལ་རྩོལ་ལ་བཀོལ་བར་ཆོག་མཆན་འགོད་པའམ་དངོས་སུ་མཐུན་རྐྱེན་སྦྱར་བ་སོགས་ལས་ཁེ་ཕོགས་ཐོབ་ཀྱིན་ཡོད་པའི་གནས་ཚུལ་ཐོན་ནའང་སྲིད་གཞུང་གིས་ཉེས་ལས་དེ་རིགས་ནང་ཐེ་བའི་ཁྲིམས་སྐྱོང་མཁན་རྣམས་ལ་ཞིབ་བཤེར་བྱས་པ་དང་ཁྲིམས་བཤེར་བྱས་པ། ཁྲིམས་ལ་སྦྱར་བ། འཛིན་སྐྱོང་གིས་དངུལ་ཆད་བཅད་པ་དང་འཛིན་སྐྱོང་གི་གོ་གནས་ནས་མར་ཕབ་པའི་གནས་ཚུལ་གང་ཡང་ཐོན་མེད། རྒྱལ་ཁབ་དབུས་དམར་ཤོག་ཚོགས་པའི་གཞུང་ཕྱོགས་མི་སྣ་ནང་དུ་ཐེ་བའི་གནས་རིམ་འདྲ་མིན་སྟེང་གི་གཞུང་ཕྱོགས་མི་སྣ་ཁག་ཅིག་ཀྱང་རྒྱལ་ཁབ་གཞུང་གིས་ལག་བསྟར་བྱེད་པའི་བཙན་ཤེད་ངལ་རྩོལ་ལ་བཀོལ་མཁན་གྱི་ངན་པ་ལག་སྦྲེལ་ཆགས་ཡོད། ཁོ་ཚོས་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་མི་མང་སྡེབ་འཛིན་བཀག་ཉར་དང་། ཆབ་སྲིད་བློ་སྐྱེད་སློབ་སྦྱོང་། ཏུར་ཀི་དང་ཡང་ཁ་ཆེ་གྲངས་ཉུང་མི་རིགས་ཚོགས་སྡེའི་ཁོངས་མི་རྣམས་ངལ་རྩོལ་མཁོ་གཏོང་གི་ལས་འགུལ་ནང་མངགས་གཏོང་བྱ་རྒྱུའི་བཀའ་བཏང་ཡོད། དེར་མ་ཟད་གཞུང་ཕྱོགས་མི་སྣ་ཁག་ཅིག་ལ་མ་ལག་དེ་ལས་ཁེ་ཕོགས་ཐོབ་ཡོད་པའི་གནས་ཚུལ་ཐོན། དབང་འཛིན་པ་རྣམས་ཀྱིས་བོད་པ་དང་གྲངས་ཉུང་ཆགས་པའི་མི་རིགས་དང་ཆོས་ལུགས་ཚོགས་སྡེའི་ཁོངས་མི་རྣམས་ལའང་དེ་ལྟར་སྡུག་པོ་བཏང་ཡོད་པའི་གནས་ཚུལ་ཐོན། ཞིན་ཅང་གི་གཞུང་ཕྱོགས་མི་སྣ་རྣམས་ཀྱིས་མུ་མཐུད་དུ་རྒྱལ་སྤྱིའི་ལྟ་རྟོག་པ་ནི་མངའ་སྡེ་དེའི་ནང་གི་ས་གནས་དག་ལ་མིང་དོན་མཚུངས་པའི་རྟོག་ཞིབ་ཆེད་ཡོང་རྒྱུར་འགོག་རྐྱེན་བཟོས་པ་དང་། གལ་ཏེ་ལྟ་རྟོག་པ་རྣམས་ས་གནས་སུ་འགྲོ་ཐུབ་ཡོད་ཚེ་བཙན་ཤེད་ངལ་རྩོལ་ལ་བཀོལ་བའི་བརྟག་དཔྱད་ཞིབ་འཇུག་ལ་ངེས་པ་རྙེད་པའི་དཔང་རྟགས་རེག་སྲིད་པ་རེད།།

སྲུང་སྐྱོབ།
སྲིད་གཞུང་གིས་གནོད་འཚེ་ཕོག་མཁན་རྣམས་སྲུང་སྐྱོབ་ཀྱི་ལས་དོན་ལ་འབད་བརྩོན་བྱེད་ཚད་ཤུགས་ཆུང་དུ་ཆགས། སོ་སོའི་མི་སེར་རྒྱལ་ནང་དུ་བཙན་ཤེད་ངལ་རྩོལ་ལ་བཀོལ་བར་མུ་མཐུད་དུ་མཐུན་རྐྱེན་སྦྱོར་བ་དང་། ཕྱི་རྒྱལ་དུ་བཙན་ཤེད་ངལ་རྩོལ་ལ་བཀོལ་བཞིན་པའི་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་མི་སེར་རྣམས་ངོས་འཛིན་དང་རོགས་སྐྱོར་བྱེད་ཐུབ་མེད་པ་རེད། རྒྱལ་སྤྱིའི་སྒྲིག་འཛུགས་ཁག་དང་མཉམ་རུབ་ཐོག་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་དབང་འཛིན་པ་རྣམས་ཀྱིས་༢༠༢༡ ལོར་གྱོང་ཕོག་མཁན་ངོས་འཛིན་དང་། འབྲེལ་སྦྱོར། ཞབས་ཞུ་མཁོ་སྤྲོད་བཅས་ཀྱི་སྦྱོང་བརྡར་འགའ་ཞིག་གཞན་དང་ལྷན་དུ་གོ་སྒྲིག་དང་། རྒྱབ་སྐྱོར། དེའི་ནང་མཉམ་ཞུགས་བྱས་ཡོད། ཡིན་ནའང་ལོ་དེར་གོང་གི་གསུམ་གའི་གྲངས་ཚད་ནི་ཧ་ཅང་དམའ་མོ་ཆགས། བསྟུད་མར་འདས་པའི་ལོ་ལྔའི་རིང་། སྲིད་གཞུང་དེ་ཡིས་གནོད་འཚེ་ཕོག་མཁན་ག་ཚོད་ཅིག་ངོས་འཛིན་དང་ཞབས་ཞུའི་ལས་ཁུངས་ལ་འབྲེལ་སྦྱོར་བྱས་པའི་གྲངས་ཐོ་མཁོ་སྤྲོད་བྱས་མེད། ཡིན་ནའང་གསར་ལམ་ཁག་ཏུ་སྲིད་གཞུང་གིས་མུ་མཐུད་དུ་གནོད་འཚེ་ཕོག་མཁན་ཁག་ཅིག་བཤུ་གཞོག་གི་གནས་སྟངས་དེའི་འོག་ནས་བསྐྱབས་པའི་གནས་ཚུལ་སྤེལ། སྲིད་གཞུང་དེ་ཡིས་༢༠༢༡ ལོར་ཕྱི་རྒྱལ་ནས་བསླུ་ཚོང་བྱས་ཏེ་ཡོང་བའི་གནོད་འཚེ་ཕོག་མཁན་རྣམས་ངོས་འཛིན་དང་ཕྱིར་སྤྲོད་བྱ་རྒྱུ་ཡོངས་སུ་མཚམས་འཇོག་གམ་ཇེ་ཉུང་དུ་བཏང་ཞིང་། ཁྲིམས་འཛིན་མི་སྣའི་སྟོབས་ཤུགས་ནི་ནད་ཡམས་ཕྱི་མི་གཞིས་ཆགས་སྟངས་འཛིན་གྱི་ཆེད་དུ་གོ་སྒྲིག་བྱས་པ་རེད། གསར་ལམ་དང་གཞུང་འབྲེལ་མ་ཡིན་པའི་སྒྲིག་འཛུགས་ཁག་ལྟར་ན། དབང་འཛིན་པ་རྣམས་ཀྱིས་མུ་མཐུད་དུ་ཆགས་སྲེད་ཀྱི་ཆེད་བསླུ་ཚོང་བྱས་པའི་བུད་མེད་དང་བུ་མོ་རྣམས་ངོས་འཛིན་བྱ་རྒྱུ་གཙིགས་ཆེར་བཟུང་ནས་བཙན་ཤེད་ངལ་རྩོལ་གྱི་གྱོང་ཕོག་མཁན་རྣམས་ལ་བདག་སྤྲོད་གང་ཡང་བྱས་མེད་ཟེར། རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་མཚན་ཉིད་གུ་དོག་པོ་ཡིན་པའི་མི་བསླུ་ཚོང་ལ་ངོ་རྒོལ་གྱི་གནས་སྟངས་འོག་ས་ཁུལ་གཙོ་བོ་འགའ་ཞིག་ཏུ་གྱོང་རེག་མཁན་ངོས་འཛིན་གྱི་ཚད་ནི་ཧ་ཅང་དམའ་མོ་ཡིན། དབང་འཛིན་པ་རྣམས་ཀྱིས་སྐྱེས་པ་དང་ལོ་ན་༡༤ ཡན་གྱི་བུ་གཞོན་རྣམས་ལ་ཆགས་སྲེད་བསླུ་ཚོང་དང་བཙན་ཤེད་ངལ་རྩོལ་གྱི་གྱོང་རེག་མཁན་ཡིན་མིན་ལ་ཞིབ་དཔྱོད་མི་བྱེད་པ་རེད། དབང་འཛིན་པ་རྣམས་ཀྱིས་བཀོལ་ཆས་གཞི་བྱས་པའི་མ་ལག་ཅིག་བཀོལ་ཏེ་གར་སོང་ཆ་མེད་དུ་གྱུར་བའི་བྱིས་པ་༤༣༠༠ རྗེས་འདེད་བྱས་ནས་༢༠༢༡ ལོའི་སྟོད་ཀྱི་ཟླ་བ་དགུའི་རིང་བཤུ་གཞོག་བྱེད་ས་ནས་བསྐྱབས་(༢༠༢༠ ལོར་༤༦༠༠ )་པ་དང་། དེ་དག་ལས་ཁག་ཅིག་ནི་བསླུ་ཚོང་བྱས་པའི་མི་སྣ་ཡིན་སྲིད་པ་རེད། ལོ་སྔོན་མ་དང་འདྲ་བར་དབང་འཛིན་པ་རྣམས་ཀྱིས་ངོས་འཛིན་དང་འབྲེལ་སྦྱོར་བྱས་པའི་སྡོམ་རྩིས་(༢༠༡༩ ལོར་བྱིས་པ་༤༠༠༠ ལས་༡༢༠ ངོས་འཛིན་བྱུང་བ་) དང་གནས་ཚུལ་རྒྱས་པ་མཁོ་སྤྲོད་བྱས་མེད། རྒྱལ་ཁབ་མི་ཤུགས་ཐོན་ཁུངས་དང་སྤྱི་ཚོགས་འགན་སྲུང་ལས་ཁུངས་ཀྱིས་ཉིན་མཚན་མེད་པར་བརྒྱབ་ཆོག་པའི་དམིགས་བསལ་ཁ་པར་ཨང་ཀི་གསུམ་ཉར་འཛིན་བྱས་ཏེ་མི་བསླུ་ཚོང་གི་གྱོང་རེག་མཁན་ཡིན་སྲིད་པ་རྣམས་ལ་འབྲེལ་བ་བྱེད་ས་ཚུགས་ཡོད་པ་དང་། གཅིག་ནི་ངལ་རྩོལ་གནད་དོན་དང་། གཅིག་ནི་བྱིས་པ་སྲུང་སྐྱོབ། གཞན་དེ་ནི་སྐྱེས་ཕོ་མོའི་དབྱེ་བ་ལ་བརྟེན་ནས་དྲག་སྤྱོད་སྤེལ་བ་བཅས་ལ་གོ་སྒྲིག་བྱས་ཡོད། ཡིན་ནའང་དབང་འཛིན་པ་རྣམས་ཀྱིས་ཁ་པར་དེ་དག་བེད་སྤྱོད་ག་ཚོད་ཅིག་བྱུང་བའི་གྲངས་ཐོ་མཁོ་སྤྲོད་བྱས་མེད།།
རྒྱ་ནག་མི་དམངས་སྤྱི་མཐུན་རྒྱལ་ཁབ་ལ་ཚད་ལྡན་གྱི་རྒྱལ་ཁབ་འབྲེལ་སྦྱོར་ལམ་ལུགས་ཤིག་མེད་པ་དང་། ཡིན་ནའང་རྒྱལ་ཁབ་སྤྱི་བདེ་ལས་ཁུངས་ཀྱིས་རྒྱལ་ཡོངས་ཀྱི་ཉེན་རྟོག་མི་སྣ་རྣམས་ལ་དམིགས་ཏེ་ཆགས་སྲེད་ཀྱི་ཚོང་ལས་བྱེད་མཁན་དང་གཡོ་ཟོལ་གྱི་གཉེན་སྒྲིག་བྱེད་མཁན་དག་གི་ཁྲོད་ནས་བསླུ་ཚོང་བྱས་པ་རྣམས་ཇི་ལྟར་ངོས་འཛིན་བྱེད་དགོས་པའི་ལམ་སྟོན་ཡིག་ཆ་ཞིག་༢༠༡༦ ལོར་ཡིག་ཐོག་ཏུ་བཀོད་དེ་འགྲེམ་སྤེལ་བྱས། རྒྱལ་ཁབ་སྤྱི་བདེ་ལས་ཁུངས་ཀྱི་གཞུང་ཕྱོགས་མི་སྣ་རྣམས་ལ་སྨད་འཚོང་གི་ཉེས་ལས་ལ་བརྟེན་ནས་འཛིན་བཟུང་བྱས་པ་དག་ལས་མི་བསླུ་ཚོང་གི་གྱོང་རེག་མཁན་ཡིན་མིན་ལ་རྟོག་ཞིབ་བྱེད་པའི་གོ་རིམ་ཐབས་བྱུས་ཤིག་ཡོད་པར་བཤད། དབང་འཛིན་པ་རྣམས་ཀྱིས་༢༠༢༠ ལོར་རྒྱལ་སྤྱིའི་སྒྲིག་འཛུགས་ཁག་དང་མཉམ་ལས་བྱས་ཏེ་གྱོང་རེག་མཁན་ངོས་འཛིན་བྱེད་ཚུལ་ཞིག་གཏན་ལ་འབེབ་རྩིས་བྱས་ཀྱང་དེའི་གནས་སྟངས་ག་འདྲ་ཞིག་ལ་སླེབས་ཡོད་པ་ནི་བསྟུད་མར་ལོ་གཉིས་ཀྱི་རིང་གནས་ཚུལ་གང་ཡང་བསྒྲགས་མེད། ༢༠༡༦ ལོའི་སྲིད་ཇུས་ནང་ཁྲིམས་འགལ་ཆགས་སྤྱོད་ཀྱི་དོགས་གཞིའི་འོག་འཛིན་བཟུང་བྱས་པ་དག་ཆུ་ཚོད་༧༢ རིང་མ་གཏོགས་བཀག་ཉར་བྱས་མི་ཆོག་ཅེས་བཀོད་ཡོད་པ་དེ་སོར་གནས་ཡིན། བྱ་རིམ་དེ་དག་ཡོད་ཀྱང་ཉེན་རྟོག་མི་སྣ་རྣམས་ཀྱིས་ལོ་སྔོན་མ་དག་གི་ནང་ཕྱི་རྒྱལ་གྱི་བུད་མེད་ལ་སྨད་འཚོང་བྱས་པའི་ཉེས་འཛུགས་བྱས་ཏེ་འཛིན་བཟུང་དང་བཀག་ཉར་བྱས་ཀྱང་ཁོ་ཚོ་ནི་ཆགས་སྲེད་བསླུ་ཚོང་གི་གྱོང་རེག་མཁན་ཡིན་མིན་གྱི་བརྟག་དཔྱད་བྱས་མེད་པ་དང་། མཚམས་རེར་ཁོ་ཚོ་ནི་ཟླ་བ་བརྒྱད་ལྷག་གི་རིང་བཀག་ཉར་བྱས་རྗེས་ཕྱི་མི་གཞིས་ཆགས་ཀྱི་སྲིད་ཇུས་ལ་རྡོག་རྫིས་བྱས་པར་བཤད་དེ་ཕྱིར་སྐྲོད་བྱེད་པ་རེད། ལྟ་ཞིབ་པ་རྣམས་ཀྱིས་སྣང་ཚུལ་འདི་ནི་༢༠༢༡ ལོར་ཡང་མུ་མཐུད་གནས་ཡོད་པའི་ངོས་འཛིན་བྱེད། དེ་ཡང་གཞུང་འཛིན་པ་རྣམས་ཀྱིས་འཛམ་གླིང་ཡོངས་ཁྱབ་ཏུ་བེད་སྤྱོད་བྱེད་པའི་ངོས་འཛིན་དང་འབྲེལ་སྦྱོར་གྱི་ཐབས་ལམ་དེ་ཉེན་རྟོག་པའི་ལས་དོན་ཁྲོད་ཁྱབ་གདལ་མི་གཏོང་བའི་རྐྱེན་གྱིས། ཉེན་རྟོག་མི་སྣ་རྣམས་ཀྱིས་ངོ་ཐག་མི་ཆོད་པའི་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་མི་སེར་ནི་བསླུ་ཚོང་བས་བཙན་དབང་འོག་བྱེད་དུ་བཅུག་པའི་ཁྲིམས་འགལ་གྱི་ལས་ཀར་བརྟེན་འཛིན་བཟུང་དང་བཀག་ཉར་བྱེད་པ་རེད། དབང་འཛིན་པ་རྣམས་ཀྱིས་ཆགས་སྲེད་བསླུ་ཚོང་གི་གྱོང་རེག་མཁན་ཁ་ཤས་ཤིག་འཛིན་བཟུང་བྱས་ཡོད་སྲིད། ཡིན་ནའང་དེ་དག་ནི་ཉལ་ཐ་ངན་ལོབས་སུ་སོང་ཡོད་མཁན་དང་ཆགས་སྲེད་ཀྱི་བྱ་སྤྱོད་གོ་སྒྲིག་བྱེད་མཁན་གྱི་སྐྱེས་པ་དག་དང་མཉམ་དུ་སྲིད་གཞུང་གིས་གཞིས་འབབ་བསྐྱར་གསོ་སྒར་ཁ་ཟེར་བའི་བཙན་ཤེད་ངལ་རྩོལ་གྱི་རྣམ་པ་ཤུགས་ཆེ་ས་དེར་བཀག་སྐྱིལ་བྱེད་པ་རེད།།

སྲིད་གཞུང་གིས་དེ་སྔོན་གནོད་འཚེ་ཕོག་མཁན་རྣམས་ལ་ཕྱི་རྒྱལ་དུ་རོགས་སྐྱོར་བྱས་པའི་གནས་ཚུལ་སྤེལ། དེའི་ཁྲོད་དུ་འབར་མ་དང་། ལོ་ཝོ། ཝེ་ཊི་ནེམ་རྒྱལ་མཚམས་ཀྱི་དོན་གཅོད་ཁང་བརྒྱད་ཀྱིས་གནོད་འཚེ་ཕོག་མཁན་ལ་དམིགས་པའི་མ་དངུལ་དང་། ཐད་གཏོང་ཁ་པར་ཉར་འཛིན་བྱེད་པ་དང་། སྲིད་གཞུང་དང་སྲིད་གཞུང་བར་གྱི་གནོད་འཚེ་ཕོག་མཁན་ལ་རོགས་སྐྱོར་ཐད་གཞོགས་འདེགས་བྱེད་པ་ནི་ནུས་འབྲས་ཐོན་ངེས་ཤིག་བྱུང་མེད། སྲིད་གཞུང་གིས་༢༠༢༡ ལོར་གནོད་འཚེ་ཕོག་མཁན་ག་ཚོད་ཅིག་ཕྱིར་རྩིས་སྤྲོད་བྱས་པའི་ཐད་ཀྱི་གྲངས་ཐོ་བསྒྲགས་མེད། ཡིན་ནའང་རྒྱལ་སྤྱིའི་སྒྲིག་འཛུགས་ཁག་གིས་ངེས་གཏན་བྱས་པ་ལྟར་ན་སྲིད་གཞུང་དེ་ཡིས་ལྷོ་ཤར་ཨེ་ཤེ་ཡ་ནས་ཡིན་པའི་གནོད་འཚེ་ཕོག་མཁན་ཁག་ཅིག་ཕྱིར་སོ་སོའི་རྒྱལ་ཁབ་ལ་རྩིས་སྤྲོད་བྱེད་པའི་ཐད་གཞོགས་འདེགས་བྱས་ཡོད། རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་ཕྱི་རྒྱལ་དུ་ལས་ཀ་བྱེད་མཁན་གྱི་གཞུང་ཕྱོགས་མི་སྣ་རྣམས་ཀྱིས་ཝེ་ས་ཐོངས་མཆན་ཡི་གེ་གུ་ཡངས་དང་ཕྱི་མི་གཞིས་ཆགས་ཀྱི་གོ་རིམ་སྟབས་བདེ་ཡིན་པ་བཀོལ་ནས་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་མི་སེར་ནི་ཆགས་སྲེད་བསླུ་ཚོང་བྱེད་པར་མཐུན་རྐྱེན་སྦྱར་ཡོད་སྲིད། རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་དབང་འཛིན་པ་རྣམས་ཀྱིས་ངལ་རྩོལ་སྒྱུར་བཀོད་ར་བ་ནས་ཐར་ཏེ་ཕྱི་རྒྱལ་དུ་སླེབས་ནས་ཆབ་སྲིད་སྐྱབས་བཅོལ་ཞུ་མཁན་གྱི་ཡུ་གུར་བ་དང་ཀ་ཛ་ཀི་བ་གྲངས་ཉུང་མི་རིགས་ཀྱི་ཁོངས་མི་རྣམས་ལ་ཕྱི་རྒྱལ་གྱི་གསར་འགྱུར་བརྒྱུད་ལམ་ཁག་ལ་འབྲེལ་གཏུག་བྱས་པར་སྐྱིན་པ་ལངས་ནས་སུན་གཙེར་དང་། སྡིགས་ར་བསྐུལ་བ། ཡིད་ཆེས་བརླག་ཐབས་སོགས་ཀྱི་ལས་འགུལ་སྤེལ་བའི་གནས་ཚུལ་ཐོན།།

རྒྱ་ནག་མི་དམངས་སྤྱི་མཐུན་རྒྱལ་ཁབ་སྲིད་གཞུང་གིས་བསྟུད་མར་འདས་པའི་ལོ་གཉིས་རིང་མི་བསླུ་ཚོང་ལ་ངོ་རྒོལ་འབད་བརྩོན་བྱེད་ཕྱོགས་ཀྱི་བློན་ཆེན་རིམ་པའི་ལོ་འཁོར་ཚོགས་འདུ་སྐོང་འཚོགས་བྱས་མེད། ༢༠༢༡ ལོའི་ཟླ་བཞི་བའི་ནང་། རྒྱལ་སྲིད་སྤྱི་ཁྱབ་ཁང་གིས་མི་བསླུ་ཚོང་ལ་ངོ་རྒོལ་བྱེད་པའི་བྱ་སྤྱོད་འཆར་གཞི་(༢༠༢༡ ནས་༢༠༣༠) ཞེས་པ་འགྲེམ་སྤེལ་བྱས་པ་དང་། དེ་ནི་རྒྱལ་ཁབ་སྤྱི་བདེ་ལས་ཁུངས་ཀྱི་ལམ་སྟོན་འོག་ཟིན་ཐོར་བཀོད་ནས་ཤེས་ཡོན་གྱི་སྡེ་དང་བྱིས་པ་ལོ་ཆུང་སྲུང་སྐྱོབ་ཐད་ཀྱི་མཁས་དབང་རྣམས་ལ་ལམ་སྟོན་བྱས་ཏེ་གཏན་འབེབ་བྱུང་ཡོད། བྱ་སྤྱོད་འཆར་གཞི་འདིའི་ནང་གཡོ་ཟོལ་གྱི་བུ་ཚབ་གསོ་ཉར་དང་། དྲ་ལམ་ནས་ཆགས་སྲེད་བསླུ་ཚོང་གི་ཉེས་ལས་ལ་འཐབ་འཛིང་བྱེད་པ། ངལ་རྩོལ་ལ་བསྡུ་སྐོང་གི་གོ་རིམ་ཇེ་ལེགས་སུ་གཏོང་རྒྱུ། དམིགས་བསལ་སྒོས་བུད་མེད་དང་བུ་མོའི་སྐོར་ལ་ཆེད་དུ་ནན་ཏན་འགྲེལ་བརྗོད་བྱས་ཡོད། དེའི་ནང་དུ་སྐྱེས་པ་དང་ལོ་ནར་མ་སོན་པའི་བུ་ཆུང་ཐད་ལ་ཆེད་དུ་ནན་བརྗོད་བྱས་མེད་པ་དང་བཙན་ཤེད་ངལ་རྩོལ་ཀྱང་གླེང་སློང་བྱས་མེད།།
བསྟུད་མར་འདས་པའི་ལོ་ལྔའི་རིང་། རྒྱ་ནག་སྲིད་གཞུང་གིས་མི་བསླུ་ཚོང་ལ་ངོ་རྒོལ་བྱེད་པའི་ལས་དོན་ཆེད་ཀྱི་མ་དངུལ་སྐོར་ལ་བྱ་སྤྱོད་འཆར་གཞིའི་ནང་བཀོད་ཡོད་པ་(༢༠༡༦ ལོར་རྒྱ་སྒོར་ས་ཡ་༥༥ དང་། དེ་ནི་ཨ་སྒོར་ས་ཡ་བརྒྱད་དང་དྲུག་འབུམ་སུམ་ཁྲི་༦༣ ) དེ་མ་གཏོགས་ལོགས་སུ་གྲངས་ཐོ་སྤེལ་མེད། ཕྱི་ཟླ་དགུ་བའི་ནང་རྒྱལ་སྲིད་སྤྱི་ཁྱབ་ཁང་གིས་རྒྱལ་ཡོངས་བུད་མེད་ནུས་སྟོབས་གོང་སྤེལ་(༢༠༢༡ ནས་༢༠༣༠)་ཞེས་པ་འགྲེམ་སྤེལ་བྱས་པ་དང་དེའི་ནང་མི་བསླུ་ཚོང་སྔོན་འགོག་བྱེད་པའི་ཆ་ཤས་ཤིག་ཚུད་ཡོད། ཡིན་ནའང་དབང་འཛིན་པ་རྣམས་ཀྱིས་༢༠༢༡ ལོར་དེ་ལག་བསྟར་བྱས་པའི་ཐད་ཀྱི་སྙན་ཐོ་གང་ཡང་བཏོན་མེད། རྒྱ་ནག་གི་རྒྱལ་ཡོངས་བྱ་སྤྱོད་འཆར་གཞི་འགའ་ཞིག་གི་སྣེ་འཁྲིད་མཁན་ལ་ངོས་འཛིན་བྱེད་པའི་རྒྱལ་ཡོངས་བུད་མེད་མནའ་མཐུན་ལ་ཞིང་ཆེན་རིམ་པའི་ལས་ཁང་ཡོད་པ་དང་། དེ་འདྲའི་ལས་ཁང་ཞིག་ལ་༢༠༢༡ ལོར་དེ་ཡི་ལོ་འཁོར་སྔོན་རྩིས་ཀྱི་བཞི་ཆའི་གཅིག་སྟེ་ཨ་སྒོར་ས་ཡ་གཅིག་དང་ཕྱེད་ཀ་ལྷག་སྒེར་གྱི་འཛད་སྤྱོད་ཐད་བཀོལ་འདུག་ཅེས་སྐྱོན་བརྗོད་ཤུགས་ཆེན་པོ་བྱས་པ་རེད། རྒྱལ་ཁབ་དང་ས་གནས་དབང་འཛིན་པ་རྣམས་ཀྱིས་གསར་ལམ་ཁག་ཏུ་མི་བསླུ་ཚོང་ཐད་ཀྱི་ལས་དོན་འགྲེལ་བཤད་བྱས་པ་དང་ཡིན་ནའང་གཙོ་བོར་བྱིས་པ་བཙན་ཁྲིད་དང་གཡོ་ཟོལ་གྱི་གཉེན་སྒྲིག་ནི་བརྗོད་བྱ་གཙོ་བོར་ཆགས། གཞུང་ཕྱོགས་མི་སྣ་རྣམས་ཀྱིས་རྒྱལ་སྤྱིའི་སྒྲིག་འཛུགས་དང་མཉམ་དུ་མི་བསླུ་ཚོང་སྔོན་འགོག་གི་སྦྱོང་བརྡར་གོ་སྒྲིག་དང་མཉམ་ཞུགས་བྱས་ཡོད། ལྟ་ཞིབ་པ་རྣམས་ཀྱིས་བརྗོད་པ་ལྟར་ན། སྲིད་གཞུང་གིས་རྒྱལ་མཚམས་སུ་ལྕགས་ར་བསྐོར་ཏེ་ནད་ཡམས་ཁྱབ་ཚད་དལ་དུ་གཏོང་བའི་ཐབས་བྱུས་ཀྱིས་༢༠༢༡ ལོར་ཀོང་ཞི་དང་ཝེ་ཊི་ནེམ་གྱི་བར་རྒྱལ་མཚམས་བརྒལ་ནས་མི་བསླུ་ཚོང་བྱེད་པའི་དོན་རྐྱེན་ཇེ་ཉུང་དུ་བཏང་ཡོད་ཟེར། རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་ཞི་བདེ་སྲུང་སྐྱོབ་པ་རྣམས་་སུ་ཏན་དང་། ལྷོ་སུ་ཏན། སེ་པི་རེ་སིའི་ནང་བཀོད་མངགས་མ་བྱས་པའི་སྔོན་ལ་འཛམ་གླིང་མཉམ་འབྲེལ་རྒྱལ་ཚོགས་ཀྱིས་མི་བསླུ་ཚོང་གི་ཉེན་ཁའི་སྐོར་གྱི་སྦྱོང་བརྡར་ཐུང་ཐུང་ཞིག་གི་ནང་མཉམ་ཞུགས་བྱས་ཡོད།།
ཞིན་ཅང་དུ་སྡུག་པོ་བཏང་བ་དང་༢༠༢༡ ལོར་བཙན་ཤེད་ངལ་རྩོལ་བཀོལ་ནས་ཞིན་ཅང་དུ་ཐོན་སྐྱེད་བྱས་པའི་རྒྱལ་ཁབ་གཞུང་གི་ཁེ་ལས་དག་གི་ཐོན་རྫས་ལ་དམ་དྲག་བྱས་རྐྱེན་རྒྱལ་སྤྱིའི་ཅ་དངོས་མཁོ་ཚོང་གི་སྐོར་བསྐྱོད་ལ་ཤུགས་རྐྱེན་ཐེབས་པར་སྤྱི་ཚོགས་སྟེང་དོ་སྣང་ཆེན་པོ་བྱུང་ནའང་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་དབང་འཛིན་པ་རྣམས་ཀྱིས་ལས་དོན་སྤེལ་ཕྱོགས་ལ་འགྱུར་བ་བཏང་མེད། དེ་ལས་ལྡོག་སྟེ་སྲིད་གཞུང་དང་འབྲེལ་ཡོད་ཚོང་ལས་ལས་ཁུངས་དག་གིས་སྐྱོན་འཛུགས་བྱས་པ་དེ་དག་ནི་རྫུན་རེད་ཅེས་ཁྱབ་སྒྲོག་གི་ལས་འགུལ་གཞི་རྒྱ་ཆེན་པོ་ཞིག་སྤེལ་བ་རེད། རྒྱལ་ཁབ་ཀྱིས་ཆབ་སྲིད་ཀྱི་ཀུན་སློང་བཅངས་ནས་མཁས་པས་ཞིབ་འཇུག་བྱ་དགོས་པའི་བཀའ་ཕབ་པ་དང་། སྲིང་བལ་གྱི་ཐོན་རྫས་རྫུན་བཟོ་དང་། ཐོན་སྐྱེད་ལོ་ལེགས་ཀྱི་གྲངས་ཐོ་རྫུན་མ་བཟོས་པ། ས་གནས་ལ་ཆེད་དུ་དམིགས་པའི་དྲིལ་སྒྲོག་ལས་འགུལ་ནང་ཚོང་ཤག་རྒྱལ་ཁབ་ནང་གི་འཛད་སྤྱོད་པ་ལ་དམིགས་ཏེ་དྲིལ་སྒྲོག་བྱས་པ། ཅ་དངོས་མཁོ་ཚོང་གི་སྐོར་ལམ་རྫུན་མ་བཟོས་ཏེ་རྒྱལ་སྤྱིའི་སྟེང་གི་ལྟ་རྟོག་ལ་གཞོལ་ཐབས་བྱས་པ། རྒྱལ་སྤྱིའི་ཁེ་ལས་ལ་གནོན་ཤུགས་བཞག་པ་སོགས་བྱས་ཡོད། དབང་འཛིན་པ་རྣམས་ཀྱིས་ཡོངས་བསྒྲགས་སྒོས་ཞིན་ཅང་ས་ཁུལ་དུ་བཙན་ཤེད་ངལ་རྩོལ་བཀོལ་བཞིན་པའི་སྐྱོན་འཛུགས་ལ་དམིགས་ནས་ཞིབ་བཤེར་གོ་རིམ་གསར་པ་ཞིག་བཟོས་པ་དང་། ལྟ་ཞིབ་པ་རྣམས་ཀྱིས་གོ་རིམ་དེ་དག་ནི་ཡིད་ཆེས་དཀའ་བ་དང་རྒྱལ་ཁབ་གཞུང་གིས་དེ་གར་བཙན་ཤེད་ངལ་རྩོལ་བཀོལ་བཞིན་པ་དེ་ལོག་པར་སྒྲུབ་བྱེད་ཅིག་ཆགས་མི་ཐུབ་ཅེས་བརྗོད་ཡོད།།

ས་གནས་ཁ་ཤས་ཀྱི་དབང་འཛིན་པ་རྣམས་ཀྱིས་ཞིན་ཅང་གི་གང་འདོད་འཛིན་བཟུང་བྱས་པའི་སྐྱེས་པ་དག་གི་ནང་མི་ལ་མི་དེའི་ཚབ་ཏུ་བཙན་ཤེད་ངལ་རྩོལ་བྱེད་དུ་འཇུག་པ་རེད། སྡེ་གྲོང་གི་ཁོངས་མི་རྣམས་བཀག་སྐྱིལ་ཁང་དུ་བཀག་སྟེ་ལག་རྩལ་སྦྱོར་བརྡར་ལྟེ་གནས་རྫུན་མའི་ནང་ཚུད་རྗེས་ཁོ་ཚོར་དངོས་གཞིའི་ཤེས་རིག་སློབ་སྦྱོང་དང་ལག་རྩལ་སློབ་སྦྱོང་གི་གོ་སྐབས་གཏན་ནས་ཐོབ་མི་ཐུབ་པ་རེད། དེ་ལྟར་འཚོ་གནས་ཐུབ་པའི་མི་རྣམས་ནི་དབུལ་ཕོངས་ཀྱི་རྐྱེན་གྱིས་མི་བསླུ་ཚོང་བྱ་ཡུལ་དུ་ཆགས་རྒྱུའི་ཉེན་ཁ་ཆེ་རུ་བཟོས་ཡོད། འབྲེལ་གཏུག་བྱས་ཏེ་གནས་ཚུལ་ཐོན་པ་ལྟར་ན་ཁྱིམ་ཚང་དེ་རིགས་ནི་དབུལ་ཕོངས་ཀྱི་ཚད་དམའ་མོའི་སར་ལྷུང་འགྲོ་བ་དང་དེ་ལ་བརྟེན་ནས་ཆགས་སྲེད་བསླུ་ཚོང་དང་བཙན་ཤེད་ངལ་རྩོལ་བར་འགྱུར་རྒྱུའི་ཉེན་ཁ་ཆེ་རུ་འགྲོ་བ་རེད། དབང་འཛིན་པ་རྣམས་ཀྱིས་ཞིན་ཅང་གི་ཁ་ཆེ་བྱིས་པ་ལོ་ཆུང་རྣམས་གཞུང་གཉེར་གྱི་ཞག་སྡོད་སློབ་གྲྭ་དང་དྭ་ཕྲུག་ཁང་། བྱིས་པའི་བདེ་དོན་ལམ་སྟོན་ལྟེ་གནས་སོགས་ཀྱི་ནང་གོ་སྒྲིག་བྱེད་པ་དང་། ཁོ་ཚོ་བཙན་དབང་འོག་ཆབ་སྲིད་བློ་སྐྱེད་སློབ་སྦྱོང་གི་བྱ་ལས་ནང་མཉམ་ཞུགས་བྱེད་དུ་བཅུག་སྟེ་ཁྱིམ་ཚང་གི་ཆོས་ལུགས་བྱ་འགུལ་རྣམས་ཡར་ཞུ་བྱེད་དགོས་པའི་བཀོད་མངགས་བྱེད་པ་རེད། གཞུང་འཛིན་པ་རྣམས་ཀྱིས་བུ་ཕྲུག་ལོ་རྒན་པ་རྣམས་ལག་རྩལ་སློབ་གྲྭར་སློབ་སྦྱོང་ངམ་ལས་ཀ་བྱེད་མཁན་གྱི་ཡུ་གུར་བའི་གྲས་སུ་འཇོག་པ་དང་ཁོ་ཚོ་ལས་ཁག་ཅིག་ནི་བཙན་ཤེད་ངལ་རྩོལ་གྱི་གནོད་འཚེ་ཕོག་མཁན་ཡིན་སྲིད། དབང་འཛིན་པ་རྣམས་ཀྱིས་ཀ་ཛ་ཀི་བ་དང་ཀིར་ཇཱེ་སི་ཊན་པ་ཁ་ཤས་ནི་ཞིན་ཅང་དུ་ཡོད་པའི་སོ་སོའི་ནང་མི་ལ་གཉེན་འཕྲད་དུ་ཡོང་སྐབས་གང་བྱུང་བཀག་ཉར་བྱས་པ་དང་། ཁོ་ཚོའི་བྱིས་པ་རྣམས་ནི་ཕ་མ་དང་མཉམ་དུ་མེད་པར་ཕྱི་རྒྱལ་དུ་ལྷག་ཡོད་པས་བྱིས་པ་དེ་དག་ནི་མི་བསླུ་ཚོང་གི་གྱོང་རེག་མཁན་དུ་འགྱུར་རྒྱུའི་ཉེན་ཚབས་ཇེ་ཆེར་ཕྱིན། གཞུང་འབྲེལ་མ་ཡིན་པའི་ཚོགས་པ་ཁག་གིས་གནས་ཚུལ་སྤེལ་བ་ལྟར་ན། སྲིད་གཞུང་གི་མི་རིགས་འདྲེས་འགྱུར་གྱི་སྲིད་ཇུས་ལ་བརྟེན་ནས་རྒྱ་རིགས་སྐྱེས་པ་རྣམས་ཀྱིས་ཡུ་གུར་དང་ཁ་ཆེ་བུད་མེད་རྣམས་ལ་བཙན་དབང་བཀོལ་ཏེ་གཉེན་སྒྲིག་ཏུ་འཇུག་སྲིད་པ་དང་། བུད་མེད་དེ་དག་ནི་ཁྱིམ་ལས་ཀྱི་བཙན་ཤེད་ངལ་རྩོལ་བ་དང་བཤུ་གཞོག་བྱ་ཡུལ་གཞན་ཞིག་ཏུ་འགྱུར་ཉེན་ཆེ་བ་རེད། ཁ་ཆེ་གྲངས་ཉུང་མི་རིགས་འདི་དག་གི་ཁོངས་མི་རྣམས་ལས་ཕྱི་རྒྱལ་དུ་སྐྱབས་བཅོལ་ཞུ་རྩིས་བྱས་པ་དག་ལ་ཕྱི་མི་གཞིས་ཆགས་སྐོར་གྱི་འཛིན་སྐྱོང་ཁྲིམས་སྒྲིག་དང་འགལ་བའམ་རྒྱལ་ཁབ་དེ་རུ་ཉེས་དོན་ཁྲིམས་འཛུགས་ཡོང་སྲིད་པའི་ཉེན་ཁ་ཆེ་བ་རེད། དེར་མ་ཟད་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱིས་ཕྱིར་རྩིས་སྤྲོད་རྩིས་ལེན་བྱ་རྒྱུའི་ཉེན་ཚབས་ཀྱང་ཡོད།།
ཞིན་ཅང་གི་དབང་འཛིན་པ་རྣམས་ཀྱིས་༢༠༡༧ ལོར་གྲོང་གསེབ་པ་རྣམས་ཀྱིས་དཀའ་སྡུག་ཆེ་བའི་ཁོར་ཡུག་ཅིག་ནང་ངེས་པར་དུ་ངལ་རྩོལ་བྱེད་དགོས་པའི་བྱེད་སྟངས་དེ་མཚམས་འཇོག་བྱེད་དགོས་པའི་གསལ་བསྒྲགས་ཤིག་སྤེལ་བ་དང་། ཡུ་གུར་བ་དར་མ་དང་བྱིས་པ་སྟོང་ཕྲག་མང་པོ་ཞིག་ནི་སྲིད་གཞུང་གི་གཞི་རྩའི་འཛུགས་སྐྲུན་གྱི་ལས་འཆར་དང་ཞིང་ལས་ཁྲོད་ལོ་ལྟར་བཙན་ཤེད་ངལ་རྩོལ་བར་གྱུར་ཡོད། སྲིད་ཇུས་དེ་ལ་འགྱུར་བ་བཏང་ནའང་གཞུང་གི་རྒྱབ་རྟེན་ཡོད་པའི་བཙན་ཤེད་ངལ་རྩོལ་ནི་ཞིན་ཅང་ནང་མུ་མཐུད་དུ་གནས། ཞིན་ཅང་གི་ཐོན་སྐྱེད་དང་འཛུགས་སྐྲུན་དམག་སྒར་འོག་གི་དཔལ་འབྱོར་དང་ཡུལ་དམག་སྒྲིག་འཛུགས་ཁག་གིས་གཞུང་དང་མཉམ་དུ་ས་ཁུལ་ཁ་ཤས་ཤིག་ལ་འཛིན་སྐྱོང་བྱེད་བཞིན་ཡོད་ཁོངས་སུ་མི་སྣ་ས་ཡ་༢ དང་འབུམ་༨ ཙམ་ཡོད་པ་རེད། གཞུང་འབྲེལ་མ་ཡིན་པའི་ཚོགས་པ་ཁག་གི་སྙན་ཐོ་ལྟར་ན། དམག་སྒར་དེ་ཡིས་ཉུང་མཐར་ཡང་ཞིན་ཅང་གི་གང་སར་ཡོད་པའི་ཞིང་ལས་བཙོན་ཁང་༣༦ འཛིན་སྐྱོང་བྱེད་བཞིན་པ་དང་། དེ་ནི་མི་མང་འབོར་ཆེན་བཀག་སྐྱིལ་བྱེད་སའི་བཙོན་སྒར་དང་མི་འདྲ་བར་མ་ལག་དེ་ནི་གཙོ་བོར་རྒྱ་རིགས་རྣམས་བཀག་ཉར་བྱེད་ས་ཡིན་ལ་ཁོ་ཚོ་ལས་མང་ཤོས་ནི་གང་བྱུང་འཛིན་བཟུང་དང་བཙན་ཤེད་ངལ་རྩོལ་གྱི་གནོད་འཚེ་ཕོག་མཁན་ཡིན་སྲིད་པ་རེད། དམག་སྒར་གྱི་དཔོན་རིགས་རྣམས་ཀྱིས་ད་རུང་བཙོན་པ་རྣམས་ལ་ཞིན་ཅང་གི་ས་ཁུལ་གཞན་དག་ཏུ་བཙོན་ཁང་གསར་པ་བཟོ་སྐྲུན་བྱེད་དུ་འཇུག་པ་དང་། བཙོན་པ་རྣམས་ལ་རྡོ་སོལ་གཏེར་ཁ་དང་། རྡུལ་ཕྲན་མཚོན་ཆར་མཁོ་བའི་ཡུག་རེ་ནེམ། དེ་བཞིན་གཏེར་རྡོ་གཞན་དག་གི་གཏེར་ཁ་བསྔོག་ས། ད་རུང་ཞ་ཉེ་དང་ཏི་ཚ་བཞུ་སྦྱངས་དང་ལུད་རྫས་ཐོན་སྐྱེད་བྱེད་སར་བཙན་ཤེད་ངལ་རྩོལ་བྱེད་འཇུག་པ་རེད། དབང་འཛིན་པ་རྣམས་ཀྱིས་ད་རུང་ཞིན་ཅང་གི་སྡོད་དམངས་ཁ་ཤས་ཤིག་ལ་ཁམས་རྫས་སི་ལི་ཀོན་གྱི་གཏེར་ཁ་དང་དེ་ལེགས་བཅོས་བྱེད་ས་རུ་བཙན་ཤེད་ངལ་རྩོལ་བྱེད་འཇུག་པ་རེད། དེ་ནི་ཉི་གློག་ཤེལ་སྒོའི་གྲུབ་ཆ་དང་ཧ་ཡང་གི་ཐོན་རྫས། སི་ལི་ཀོན་བཟོ་སྐྲུན་བཅས་ཀྱི་ཕྱོགས་སུ་བཀོལ་སྤྱོད་བྱེད། དམག་སྒར་དེ་ཡིས་ཡུ་གུར་བ་དར་མ་དང་བྱིས་པ་ལྔ་འབུམ་ལྷག་ལ་སྲིང་བལ་དང་། ཊོ་མ་ཊོ། ཀ་ར་བུ་རམ། ཀུ་ཤུ་དང་ཧྭ་ཧྲིན་སོགས་འཐུ་སྒྲུག་བྱེད་དུ་འཇུག་པ་རེད། ལས་ཀ་བ་འདུ་སྐོང་བྱེད་པར་དབྱེ་འབྱེད་ཀྱི་སྲིད་ཇུས་ལ་བརྟེན་ནས་ཡུ་གུར་བ་ནི་ལས་རིགས་མང་པོ་ཞིག་ཏུ་འཇུག་ཐུབ་ཀི་མེད་པ་དང་། ལོ་རེའི་སྲིང་བལ་སྟོན་སྡུད་ཀྱི་ལས་ཀའི་ནང་དུའང་ལས་ཀར་བསྡུ་ལེན་མ་བྱས་པའི་རྐྱེན་གྱིས་ཡུ་གུར་ཞིང་པ་སྟོང་ཕྲག་མང་པོ་ཞིག་གིས་རང་ཡུལ་བསྐྱུར་ནས་ས་ཆ་གཞན་དུ་ཕྱིན་ཏེ་ལས་ཀ་གསར་པ་མི་འཚོལ་ཐབས་མེད་ཆགས་ཡོད། དེ་ལྟར་ཁོ་ཚོ་མང་པོ་ཞིག་བཙན་ཤེད་ངལ་རྩོལ་བར་འགྱུར་ཉེན་ཆེ་རུ་བཏང་བ་རེད། དེ་བཞིན་དུ་སྲིད་གཞུང་གིས་ཆེད་མངགས་གནས་སྤོར་ལས་གཞིའི་ནང་བཅུག་པའི་མི་སྣ་སྟེ་དམག་སྒར་གྱིས་རྒྱ་རིགས་ལས་ཀ་བ་ཁོ་ན་འཇུག་པའི་གཞིས་སྡོད་འཛུགས་སྐྲུན་ནང་ལས་ཀ་བྱེད་མཁན་གྱི་རྒྱ་རིགས་འབོར་ཆེན་དེ་ཡིས་ཡུ་གུར་བའི་ཚོགས་སྡེའི་ས་ཞིང་འཕྲོག་ལེན་དང་། ཡུ་གུར་བའི་སྡེ་གྲོང་གི་ཞིང་པ་རྣམས་ལ་སྤྲོད་རྒྱུའི་སྐྱོབ་གསོའི་མ་དངུལ་ཀྱང་འཁྱེར་འགྲོ་བ་རེད། འཆར་གཞི་ལྡན་པའི་ངང་ས་ཞིང་འཕྲོག་ལེན་བྱས་པ་འདི་ཡིས་ཡུ་གུར་བའི་ཞིང་པ་རྣམས་ནི་ངལ་རྩོལ་བ་བགོ་འགྲེམ་གྱི་ལས་གཞིའི་འོག་བཙན་ཤེད་ངལ་རྩོལ་བར་འགྱུར་རྒྱུའི་ཉེན་ཁ་ཇེ་ཆེར་བཏང་ཡོད། མཐའ་ན་ཁག་ཅིག་ནི་དེ་སྔོན་ཁོ་ཚོར་དབང་བའི་ས་ཞིང་ཐོག་བཙན་ཤེད་ངལ་རྩོལ་བྱེད་མཁན་དུ་གྱུར། དཔེ་མཚོན་ཞིག་བཀོད་ན། སྲིད་གཞུང་གིས་ཡུ་གུར་བའི་ཞིང་ལས་གྲོང་སྡེ་ཆ་ཚང་ཞིག་ཞིང་ལས་ཀྱི་མཐུན་རྐྱེན་མི་འཛོམས་ཤིང་བཟོ་གྲྭ་ཞིག་ལ་ཐག་ཉེ་སའི་གནས་གཞན་ཞིག་ལ་སྤོར་དུ་བཅུག་པ་དང་། དེ་ལྟར་ཁོ་ཚོ་མི་འཁེལ་འཐག་བཟོ་གྲྭའི་ནང་གི་བཙན་ཤེད་ངལ་རྩོལ་བར་འགྱུར་བར་བྱས། ལྟ་ཞིབ་པ་རྣམས་ཀྱིས་བརྗོད་པ་ལྟར་ན། ཡུ་གུར་བའི་སྡེ་གྲོང་མང་པོ་ཞིག་ནི་བསླུ་ཚོང་གི་ཉེན་ཁ་ཕོག་ཆོག་ཆོག་ཅིག་ཆགས་ཡོད་པ་དང་། དམིགས་བསལ་སྒོས་ངལ་རྩོལ་བ་བགོ་འགྲེམ་གྱི་ཉེན་ཁ་ཕོག་ཆོག་ཆོག་ཏུ་གྱུར་ཡོད། རྒྱ་ནག་མི་དམངས་སྤྱི་མཐུན་རྒྱལ་ཁབ་སྲིད་གཞུང་གི་གྲུབ་ཆ་ཁག་གིས་ཞིན་ཅང་གི་འཚོ་བའི་གྲུབ་ཆ་ཡོངས་སུ་རྫོགས་པ་སྟངས་འཛིན་བྱེད་བཞིན་ཡོད་ཅེས་བཤད་ཆོག་ཟེར།།

མགྲོན་བདག་རྒྱལ་ཁབ་ཀྱི་མི་སྣ་དང་། རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་མི་སེར། གནས་སྤོར་གཞིས་ཆགས་བྱས་ནས་ཡོང་མཁན་གྱི་ངལ་རྩོལ་བ་འབོར་ཆེན་ཞིག་གིས་རྒྱུད་གཅིག་ལམ་གཅིག་གི་ལས་གཞི་དང་རྒྱ་ནག་མི་དམངས་སྤྱི་མཐུན་རྒྱལ་ཁབ་དང་འབྲེལ་བ་ཡོད་པའི་འཛུགས་སྐྲུན་ལས་གཞི་གཞན་དག་དང་། གཏེར་ཁ་བསྔོག་འདོན། ཨ་ཧྥེ་རི་ཀ་དང་ཡུ་རོབ། ཨེ་ཤེ་ཡ། ཞི་བདེ་རྒྱ་མཚོའི་མངའ་ཁུལ། ལ་ཏིན་ཨ་མི་རི་ཀ  ཀེ་རེ་པིང་རྒྱ་མཚོའི་མངའ་ཁུལ་གྱི་བཟོ་གྲྭ་ཁག་གི་ནང་ལས་ཀ་བྱེད་བཞིན་པ་ལྟར་ལས་ཀ་བ་རྣམས་ལ་བཙན་ཤེད་ངལ་རྩོལ་གྱི་རྟགས་མཚན་མངོན་བཞིན་པ་རེད། རྟགས་མཚན་དེའི་ཁྲོད་དུ་ལས་ཀར་འདུ་སྐོང་བྱེད་པའི་སྐབས་སུ་བུ་ལོན་ཁུར་བཅུག་པ་དང་། གླ་ཕོགས་གང་འདོད་མར་གཅོག་པ་དང་གཏའ་དངུལ་འཐེན་པ། གན་རྒྱ་ལ་འགྱུར་བ་ཆེ་བ། འགྲུལ་བཞུད་དང་ཐོབ་ཐང་ལག་ཁྱེར་གཞུང་བཞེས་བྱེད་པ། ལས་དུས་ཇེ་རིང་དུ་བཏང་ནས་བཙན་དབང་འོག་དུས་ཚོད་འཕར་མར་ལས་ཀ་བྱེད་འཇུག་པ། ལས་འཁྱུར་ཉེས་ཆད། ཕྱིར་ལོག་པའི་གནམ་གྲུའི་འཛིན་བྱང་ཉོ་རྒྱུའི་ཁས་ལེན་རྫུན་མ་བྱས་པ། དེ་ལ་བརྟེན་ནས་བསླུ་ཚོང་བ་རྣམས་ཀྱིས་ལས་ཀ་བ་རྣམས་ནི་དེ་སྔོན་བཞག་པའི་གན་རྒྱའི་དུས་ཡུན་ལས་བརྒལ་ཏེ་མུ་མཐུད་ལས་ཀར་བཀོལ་འཇུག་བྱེད་པ་རེད། འཇིགས་སྣང་སྐུལ་བ། གཅར་རྡུང་གཏོང་བ། ཛ་དྲག་གི་སྨན་བཅོས་བྱེད་མི་འཇུག་པ། ལས་ཀ་དང་འཚོ་སྡོད་ཁོར་ཡུག་གི་ཆ་རྐྱེན་ཞན་པ། འགྲོ་འདུག་རང་དབང་ལ་དམ་དྲག་དང་ཕྱི་ལོགས་ལ་འབྲེལ་གཏུག་ཚོད་འཛིན། སུན་གཙེར་བཟོས་པའི་གནས་ཚུལ་ཕྱིར་སྒྲོག་བྱས་པར་ཡ་ལན་སློག་པ་སོགས་ཀྱི་གནས་ཚུལ་ཡོད། ད་རུང་ལས་བདག་དང་འཁྲིག་སྤྱོད་བྱ་རྒྱུ་ཁས་ལེན་མ་བྱས་པ་དང་ཆགས་སྲེད་ཀྱི་སུན་པོ་བཟོས་པའི་གནས་ཚུལ་ཡར་ཞུ་བྱས་པར་ཡང་ཡ་ལན་སློག་པ་རེད། རྒྱལ་ཁབ་དེ་དག་གི་ནང་དུ་རིམས་ནད་དང་འབྲེལ་འགྲུལ་བཞུད་བཀག་སྡོམ་བྱས་པ་དང་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱིས་ཕྱིར་རྒྱལ་ནང་དུ་འཛུལ་བ་དང་སྲིད་གཞུང་གི་ར་སྐོར་ཁང་ཁྱིམ་ནང་ཡར་ཡོང་མི་ཆོག་པ་བྱས་པའི་རྐྱེན་གྱིས་མི་དེ་དག་ལ་གནོད་འཚེ་ཕོག་སླ་རུ་གྱུར། དམིགས་བསལ་སྒོས་རྒྱ་ནག་མི་དམངས་སྤྱི་མཐུན་རྒྱལ་ཁབ་སྲིད་གཞུང་གིས་ནད་ཡམས་ཀྱི་རིང་འདིར་ངལ་རྩོལ་བ་གསར་པ་ནི་ཕྱི་རྒྱལ་དུ་ཡོད་པའི་རྒྱུད་གཅིག་ལམ་གཅིག་གི་ལས་གཞི་སྤེལ་སར་མངགས་གཏོང་བྱེད་ཐུབ་མེད་པའི་རྐྱེན་གྱིས། ཁེ་ལས་ཁ་ཤས་ཤིག་གིས་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་ངལ་རྩོལ་བ་རྣམས་གན་རྒྱའི་དུས་ཚོད་ལས་བརྒལ་ཏེ་ཉར་འཛིན་བྱས་ནས་མུ་མཐུད་ངལ་རྩོལ་བྱེད་དུ་འཇུག་པ་དང་དེ་ནི་སྤྱི་ཚོགས་འཕྲོད་བསྟེན་གྱི་དམ་དྲག་རྐྱེན་ཡིན་པར་བརྗོད་ཡོད། རྒྱ་ནག་གི་མི་སེར་ཁ་ཤས་ཀྱིས་ས་གནས་ཀྱི་བྱིས་པ་རྣམས་རྒྱུད་གཅིག་ལམ་གཅིག་གི་ལས་འཆར་ནང་ལས་ཀ་བྱེད་པར་འདུ་སྐོང་བྱས་ཏེ་ཁོ་ཚོར་ཉེན་ཁ་ཆེ་བའི་ལས་ཀའི་ཁོར་ཡུག་ཏུ་བཙན་ཤེད་ངལ་རྩོལ་བྱེད་དུ་བཅུག་པའི་གནས་ཚུལ་ཐོན།།

ཨ་ཧྥེ་རི་ཀ་དང་ཨེ་ཤེ་ཡ། དམིགས་བསལ་སྒོས་ཨིན་རྡུ་ནེ་ཤེ་ཡ་དང་ཧྥེ་ལེ་པིན། ད་རུང་ས་ཁུལ་གཞན་ནས་ཡོང་བའི་སྐྱེས་པ་མང་པོ་ཞིག་གིས་ནི་རྒྱ་ནག་གི་དར་ཆ་བཀལ་ཡོད་པའི་རྒྱང་རིང་མཚོ་ཐོག་ཏུ་ཉ་ལས་བྱེད་པའི་ཉ་འཛིན་གྲུ་གཟིངས་༢༩༠༠ ལྷག་གི་ནང་ལས་ཀ་བྱེད་བཞིན་པ་དང་། ཁོ་ཚོས་གན་རྒྱ་ཆོད་མེད་དུ་གྱུར་བ་དང་། ལས་ཡུན་དུས་ཚོད་རིང་དྲགས་པ། འཚོ་སྡོད་ཀྱི་ཆ རྐྱེན་ཇེ་སྡུག་ཏུ་ཕྱིན་པ། གཤེ་རྡུང་མྱོང་བ། འཕྲོད་བསྟེན་བདག་སྐྱོང་མེད་པ། འབྲེལ་གཏུག་ལ་དམ་དྲག ཡིག་ཆ་བཙན་ཉར། གླ་ཕོགས་མར་གཅོག་པའམ་ཁྱོན་ནས་མི་སྤྲོད་པ་སོགས་ཀྱི་བཙན་ཤེད་ངལ་རྩོལ་གྱི་དཀའ་སྡུག་མྱོང་བ་རེད། ད་རུང་བཙན་ཤེད་ངལ་རྩོལ་གྱི་རྟགས་མཚན་གཞན་ཏེ་མཚོ་ཐོག་ཏུ་བཙན་དབང་འོག་ཟླ་བ་ཁ་ཤས་ནས་ལོ་འགའ་རེར་མི་འདུག་ཐབས་མེད་བཟོ་བ་སོགས་ཡོད། སྡོམ་རྩིས་འདིའི་ནང་རྒྱ་ནག་ལ་དབང་བའི་རྒྱང་རིང་མཚོ་ཐོག་ཉ་འཛིན་གྱི་གྲུ་གཟིངས་དག་ལས་ཕྱི་རྒྱལ་དུ་དེབ་སྐྱེལ་བྱས་ཏེ་རྒྱལ་ཁབ་གཞན་གྱི་དར་ཆ་བཀལ་ཡོད་པའི་གྲུ་གཟིངས་དག་མི་འདུ་བ་དང་། རྒྱ་ནག་གི་དཔལ་འབྱོར་ལ་ཕན་ཁེ་བཟོ་བཞིན་པའི་རྒྱང་ཐག་རིང་བའི་མཚོ་ཐོག་ཉ་འཛིན་གྲུ་གཟིངས་ཀྱི་གྲངས་ཀ་ངོ་མ་དེ་ནི་ང་ཚོས་ཤེས་རྟོགས་ཡོད་པ་ལས་ཤིན་ཏུ་མང་པོ་ཡོད་་སྲིད་པ་རེད། རྒྱང་རིང་མཚོ་ཐོག་ཉ་འཛིན་གྲུ་གཟིངས་ཀྱི་ལས་ཀ་བ་མང་ཤོས་ནི་ལག་ཁྱེར་མེད་ལ་སྒྲིག་ཁྲིམས་གསལ་བོ་མེད་པའི་ལས་ཀ་བ་འདུ་སྐོང་བྱེད་མཁན་གྱིས་རྒྱ་ནག་དང་ཕྱི་རྒྱལ་ལ་འབྲེལ་མཐུད་ཀྱི་བར་བ་བརྒྱུད་ནས་འཚོལ་སྒྲུག་བྱེད་པ་དང་། ཁྲིམས་མེད་ལུགས་མེད་ཀྱི་གླ་དངུལ་དང་། དངུལ་འབབ་ཀྱི་བར་ཚ། ལས་ཀ་བྱེད་ས་དངོས་སུ་བསྐྱལ་རག་བར་ཟླ་བ་ཁ་ཤས་ཤིག་ལ་ཉལ་ཁང་ཞིག་ཏུ་བསྡད་བཅུག་པའི་རིང་གི་འགྲོ་གྲོན་ཚང་མ་བརྩིས་བརྒྱབ་ནས་ལས་ཀ་བ་དེར་བུ་ལོན་ཆེན་པོ་ཡོད་པར་བྱེད། རྒྱ་ནག་གི་ཉ་བ་དོ་དམ་པ་རྣམས་ཀྱིས་རྒྱང་རིང་མཚོ་ཐོག་ཉ་འཛིན་གྲུ་གཟིངས་ནང་གི་ཉ་བ་རྣམས་ལ་ཁག་ཐེག་མ་དངུལ་སྤྲོད་པར་བྱས་ཏེ་ལས་མི་དེ་དག་གི་བུ་ལོན་ཡར་སྤར་ཞིང་དེ་བཀོལ་ནས་བཙན་དབང་བྱེད་པ་རེད། རྒྱང་རིང་མཚོ་ཐོག་ཉ་འཛིན་གྲུ་གཟིངས་ནང་གི་ལས་བྱེད་རྙིང་པ་རྣམས་ཀྱིས་ཉ་བ་དེ་དག་ལ་རྒྱལ་ཁབ་གཞན་གྱི་བདག་དབང་འོག་ཡོད་པའི་མཚོ་ཁའི་རྒྱུད་དུ་ཁྲིམས་འགལ་དང་། སྙན་སེང་མི་ཞུ་བ། སྒྲིག་ཁྲིམས་མེད་པའི་ཉ་འཛིན་དང་ནག་འཚོང་བྱེད་དུ་བཅུག་ནས་གནོད་འཚེ་ཕོག་མཁན་མང་པོ་ཞིག་ལ་གྲུ་ཁའི་རྒྱལ་ཁབ་དེ་དག་ཏུ་ཉེས་ལས་ཀྱི་ཁྲིམས་ཆད་ཕོག་སྲིད་པའི་ཉེན་ཁ་བཟོ། རྒྱ་རིགས་ལ་དབང་བའི་ཉ་འཛིན་གྲུ་གཟིངས་ཁ་ཤས་ཤིག་གིས་མཉམ་འབྲེལ་རྒྱལ་ཚོགས་ཀྱི་དམ་དྲག་སྣང་མེད་དུ་བཞག་སྟེ་བྱང་ཀོ་རི་ཡའི་མཚོ་ཁ་དང་རྒྱ་གར་རྒྱ་མཚོའི་ཐག་ཉེ་རུ་མཚོ་ཐོག་དབང་འཛིན་པ་ལ་གཡོལ་ནས་ཉ་འཛིན་པ་དང་། གྲུ་གཟིངས་དེབ་སྐྱེལ་གྱི་གནས་ཚུལ་བཟོ། གྲུ་གཟིངས་དེ་རིགས་ནང་གི་ཉ་བ་རྣམས་ནི་ཁྲིམས་མེད་ལུགས་མེད་ཀྱི་གྲུ་གཟིངས་ནང་བཙན་ཤེད་ངལ་རྩོལ་ལ་བཀོལ་ཉེན་ཤིན་ཏུ་ཆེ་བ་རེད།།
རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་མི་བསླུ་ཚོང་བས་ཁྱིམ་མཚེས་ཨེ་ཤེ་ཡའི་རྒྱལ་ཁབ་དང་། ཨ་ཧྥེ་རི་ཀ ཨ་མི་རི་ཀའི་གླིང་ཆེན་བཅས་ནས་བུད་མེད་དང་བྱིས་པ་བཙན་ཁྲིད་བྱས་ཏེ་རྒྱ་ནག་མི་དམངས་སྤྱི་མཐུན་རྒྱལ་ཁབ་ནང་ལོགས་སུ་ཆགས་སྲེད་ཆེད་བསླུ་ཚོང་བྱེད། མི་བསླུ་ཚོང་བྱེད་མཁན་གྱིས་ཨ་ཧྥེ་རི་ཀ་དང་ལྷོ་ཨ་མི་རི་ཀའི་བུད་མེད་རྣམས་ལ་རྒྱ་ནག་མི་དམངས་སྤྱི་མཐུན་རྒྱལ་ཁབ་ནང་ལུགས་མཐུན་གྱི་ལས་ཀ་ཞིག་མཁོ་སྤྲོད་བྱ་རྒྱུའི་ཁས་ལེན་བྱས་ནས་སླེབས་མ་ཐག་དུ་བཙན་དབང་འོག་སྨད་འཚོང་གི་ལས་ལ་ཞུགས་སུ་འཇུག་པ་རེད། རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་འཆར་ལྡན་བུ་སྐྱེས་སྲིད་ཇུས་དང་བུ་བུ་མོ་གཉིས་ལས་བུ་ལ་དུང་བའི་རིག་གཞུང་ཤུགས་རྐྱེན་འོག་བུ་༡༠༥ ལ་བུ་མོ་༡༠༠ མ་གཏོགས་མེད་པའི་བསྡུར་ཚད་བྱུང་ཡོད། དེ་ལ་བརྟེན་ནས་ཉམས་ཞིབ་པ་རྣམས་ཀྱིས་སྨད་འཚོང་མ་དང་རྒྱ་ནག་གི་སྐྱེས་པ་རྣམས་ཀྱི་མནའ་མའི་ཆེད་དུ་ཕྱི་རྒྱལ་གྱི་བུད་མེད་ཉེ་བར་མཁོ་བའི་ཚོང་ར་དེ་མུ་མཐུད་གནས་རྒྱུ་དང་། དེ་གཉིས་ཀ་ནི་བཙན་དབང་ངམ་བསླུ་བྲིད་འོག་འབྱུང་སྲིད་ཟེར། བསླུ་ཚོང་བྱེད་མཁན་རྣམས་ཀྱིས་བུད་མེད་དང་བུ་མོ་རྣམས་བཟའ་ཚོ་མཚམས་སྦྱོར་བ་བརྒྱུད་ནས་རྒྱ་ནག་མི་དམངས་སྤྱི་མཐུན་རྒྱལ་ཁབ་ཏུ་བསྐྱལ་བཞིན་པ་དང་། ས་དེ་རུ་ཁོ་ཚོ་ལས་ཁག་ཅིག་ནི་ཆགས་སྲེད་སྨད་འཚོང་དང་བཙན་ཤེད་ངལ་རྩོལ་བར་འགྱུར་བ་རེད། བར་འཚོང་ཟ་མཁན་ཐ་ཤལ་དེ་དག་གིས་ལྷོ་ཨེ་ཤེ་ཡ་དང་ལྷོ་ཤར་ཨེ་ཤེ་ཡ། བྱང་ཤར་ཨེ་ཤེ་ཡ། ཨ་ཧྥེ་རི་ཀའི་བུད་མེད་དང་བུ་མོ་མང་པོ་རྒྱ་ནག་གི་སྐྱེས་པ་རྣམས་ཀྱི་མནའ་མར་བརྫངས་ཏེ་གླ་ཆ་ཨ་སྒོར་༣༠༠༠༠ རེ་ལེན་པ་རེད། སྐྱེས་པ་དེ་དག་གིས་མཚམས་རེར་སོ་སོའི་ཕ་མ་དང་མཉམ་འབྲེལ་སྒོས་མནའ་མ་ཉོ་ཐབས་བྱེད་ནའང་རིན་གོང་དང་གླ་དངུལ་སོགས་ལ་བརྟེན་སོ་སོའང་བུ་ལོན་ནང་ཚུད་འགྲོ་བ་དང་། འགྲོ་གྲོན་དེ་གསབ་ཆེད་ཁྱིམ་ཚང་དེ་དག་གིས་མནའ་མ་འདྲ་བོ་དེ་བཙན་ཤེད་ངལ་རྩོལ་ལམ་སྨད་འཚོང་གི་ལས་སུ་ཞུགས་འཇུག་པ་རེད། རྒྱ་ནག་གི་སྐྱེས་པ་ཁ་ཤས་ཀྱིས་བར་བ་བརྒྱུད་པའི་ལམ་ལུགས་དེ་གཞོལ་ནས་ལྷོ་ཤར་ཨེ་ཤེ་ཡའི་རྒྱལ་ས་ཁག་ཏུ་སོང་སྟེ་ས་གནས་ཀྱི་བུད་མེད་དང་བུ་མོ་འགའ་ལ་ཁྲིམས་མཐུན་གྱི་གཉེན་སྒྲིག་བྱས་ཏེ་ཕྱིར་རྒྱ་ནག་མི་དམངས་སྤྱི་མཐུན་རྒྱལ་ཁབ་ཏུ་ལོག་ནས་སྨད་འཚོང་གི་ལས་བྱེད་དུ་འཇུག་པ་རེད། དེ་བཞིན་དུ་རྒྱ་ནག་གི་སྐྱེས་པ་དང་ཁོ་ཚོའི་ཕ་མ་རྣམས་ཀྱིས་ལྷོ་ཤར་ཨེ་ཤེ་ཡའི་བུད་མེད་དང་བུ་མོ་རྣམས་ལ་བསླུ་བྲིད་བྱས་ཏེ་རྒྱ་ནག་ཏུ་ཡོང་ནས་གཡོ་ཟོལ་གྱི་གཉེན་སྒྲིག་བྱེད་པ་དང་། དེ་ནས་ཁོ་ཚོ་ནི་བཙན་དབང་འོག་ཟུར་བསྟེན་ཆུང་མ་བྱས་ཏེ་བཙན་གཡེམ་བྱས་ནས་མངལ་ཆགས་པར་བྱེད། མཚམས་རེར་བཙན་དབང་འོག་མངལ་ཆགས་པར་བྱས་པའི་བྱིས་པ་བཙས་རྗེས་སྐྱེས་པ་དེ་དང་ཁོའི་ཕ་མ་སོགས་ཀྱིས་བྱིས་པ་དེ་གཏའ་མ་ལྟ་བུར་ཉར་ནས་བུད་མེད་དེར་བཙན་ཤེད་ངལ་རྩོལ་བྱེད་འཇུག་པའམ་ཆགས་སྲེད་ཀྱི་བྲན་གཡོག་བྱེད་འཇུག་པ་རེད། དེ་བཞིན་བུད་མེད་དེ་དག་ལ་ཕྱི་མི་གཞིས་ཆགས་ཀྱི་གནས་སྟངས་བེད་སྤྱོད་བྱས་ནས་ཁོ་ཚོར་སྡུག་པོ་བཏང་བ་དེ་གཞུང་ལ་སྙན་སེང་ཞུ་མི་ཐུབ་པ་བཟོས་ཡོད། མི་བསླུ་ཚོང་བྱེད་མཁན་རྣམས་ཀྱིས་ད་རུང་འབར་མ་དང་། ཝེ་ཊི་ནེམ། ཀམ་གྷོ་ཌི་ཡ་ནས་བུད་མེད་ལ་བསླུ་བྲིད་བྱས་ཏེ་གོང་ལྟར་མགོ་སྐོར་བཏང་ནས་རྒྱ་ནག་ཏུ་ཁྲིད་ཡོང་སྟེ་ཁྲིམས་སྒྲིག་མེད་པའི་སྨན་ཁང་ལྟ་བུའི་ནང་དུ་ཉར་གསོག་བྱས་ཡོད་པའི་ཁམས་དཀར་དམར་བཀོལ་ཏེ་མངལ་སྦྲུམས་སུ་འཇུག་པ་དང་། བུད་མེད་དེ་དག་ནི་སྐོར་སྐོར་བྱས་ནས་སྒེར་གྱི་ཁང་ཁྱིམ་ཞིག་ཏུ་བྱིས་པ་བཙའ་རག་བར་འགོག་ཉར་བྱེད་ཅིང་། བྱིས་པ་སྐྱེས་རྗེས་ཁོ་ཚོ་རྒྱལ་མཚམས་བརྒལ་ནས་སོ་སོའི་ཁྱིམ་ཚང་ནང་བར་བསྐྱལ་ཏེ་ཉེས་ཆད་ཆག་ཡང་བཏང་བ་ལྟ་བུར་བརྩི་བ་རེད། རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་མི་སེར་ཡིན་པའི་བུད་མེད་ཉུང་ཉུང་ཞིག་ཀྱང་བཙན་དབང་འོག་ཐེ་ཝན་གྱི་སྐྱེས་པ་ལ་གཡོ་ཟོལ་གཉེན་སྒྲིག་བྱེད་དུ་བཅུག་ནས་ཆགས་སྲེད་ལྐོག་ཚོང་དང་བཙན་ཤེད་ངལ་རྩོལ་གྱི་རྒྱུ་རུ་གྱུར་བའི་གནས་ཚུལ་ཐོན། བཤུ་གཞོག་གི་རྣམ་པ་ཤུགས་ཆེ་བའི་གཡོ་ཟོལ་གཉེན་སྒྲིག་ཁྲོད་ཀྱི་མི་བསླུ་ཚོང་དང་བཙན་ཤེད་ངལ་རྩོལ་ནི་རྒྱུད་གཅིག་ལམ་གཅིག་གི་འཛུགས་སྐྲུན་ལས་གཞི་སྤེལ་དང་སྤེལ་མུས་ཡིན་པའི་ཕྱིའི་རྒྱལ་ཁབ་ཁག་ཏུའང་ཡར་འཕར་བཞིན་པའི་གནས་ཚུལ་ཐོན། སོག་པོའི་བུ་ཆུང་རྣམས་ནི་ཐོངས་མཆན་ཡི་གེའི་ལམ་སྲོལ་ལ་བརྟེན་ནས་ཟླ་རེའི་ནང་ཡུལ་ལ་ཐེངས་གཅིག་ཕྱིན་ནས་མི་གཞན་ཞིག་གིས་ཕྱིར་སྐྱེལ་ཡོང་ན་རྒྱ་ནག་གི་རྒྱལ་མཚམས་སུ་དུས་ཡུན་ངེས་མེད་རིང་ཕྱུགས་རྫི་དང་། རྟ་རྩལ་སྦྱོང་མཁན། སྒྱུ་མ་མཁན་གྱི་འཁྲབ་སྟོན་པ་བྱས་ཆོག་པར་བརྟེན་ཁོ་ཚོ་ནི་བཙན་ཤེད་ངལ་རྩོལ་དང་ཆགས་སྲེད་བསླུ་ཚོང་གི་དམིགས་འབེན་དུ་འགྱུར་ཉེན་ཆེ། རྒྱ་ནག་མི་དམངས་སྤྱི་མཐུན་རྒྱལ་ཁབ་ནང་འཚོ་སྡོད་བྱས་ཡོད་པའི་ཨ་ཧྥེ་རི་ཀ་བ་རྣམས་ནི་སྡོད་ཁང་ནས་ཕྱིར་ཕུད་ཀྱི་དབྱེ་འབྱེད་སྲིད་ཇུས་ལ་བརྟེན་ནད་ཡམས་ཀྱི་རིང་འདིར་ཆགས་སྲེད་ལྐོག་ཚོང་དང་བཙན་ཤེད་ངལ་རྩོལ་བར་འགྱུར་ཉེན་ཆེ་རུ་ཕྱིན་ཡོད་པ་དང་། དེ་ལྟར་མ་བྱས་ཚེ་མགོ་ན་ཁང་པ་མེད་ལ་དཔལ་འབྱོར་གྱི་དཀའ་ངལ་གཞན་དག་ཀྱང་འཕྲད་སྲིད་པའི་གནས་ཚུལ་བྱུང་ཡོད།།
རྒྱ་ནག་མི་དམངས་སྤྱི་མཐུན་རྒྱལ་ཁབ་ནང་ཁྲིམས་མཐུན་མིན་པར་འཚོ་སྡོད་བྱས་ཡོད་པའི་བྱང་ཀོ་རི་ཡའི་སྐྱབས་བཅོལ་བ་དང་སྲིད་དོན་སྐྱབས་བཅོལ་ཞུ་མཁན་མང་པོ་ཞིག་ནི་དམིགས་བསལ་སྒོས་མི་བསླུ་ཚོང་བྱེད་མཁན་གྱི་དམིགས་འབེན་དུ་འགྱུར་བཞིན་པ་རེད། མི་བསླུ་ཚོང་བྱེད་མཁན་རྣམས་ཀྱིས་བྱང་ཀོ་རི་ཡའི་བུད་མེད་རྣམས་རྒྱ་ནག་མི་དམངས་སྤྱི་མཐུན་རྒྱལ་ཁབ་ཏུ་སླེབས་མ་ཐག་བསླུ་བྲིད་དང་། ཉལ་ཐ་བསྟེན་བཅུག་པ། བཀག་ཉར། བཙན་ཁྲིད་བྱས་ཏེ་དབང་ཡོད་བཤད་ནས་དྲ་ཐོག་གི་ཆགས་སྲེད་དྲ་ཚིགས་བརྒྱུད་སྨད་འཚོང་ཁང་དང་ཆང་ཁང་དུ་ཆགས་སྲེད་ཀྱི་ལས་ཀ་བྱེད་འཇུག་པ་དང་། ཡང་ན་བཙན་དབང་འོག་གཞན་ལ་གཉེན་སྒྲིག་ཏུ་འཇུག་པ་རེད། མི་བསླུ་ཚོང་བྱེད་མཁན་དང་བྱང་ཀོ་རི་ཡ་ཡི་དྲན་སློང་མཁན་ཟེར་བ་རྣམས་ཀྱིས་ད་རུང་བུད་མེད་དེ་དག་ལ་བཙན་ཤེད་འོག་ཞིང་ལས་དང་། ཆང་ཁང་གི་ཞབས་ཞུ་བ། གཞས་ཁང་། འཚིག་ཇ་འཐུང་ས། ཁྱིམ་ལས་བྱེད་མཁན། བཟོ་གྲྭའི་བཟོ་བ་སོགས་བྱེད་དུ་འཇུག དྲན་སློང་མཁན་དེ་དག་གིས་ཡང་ནས་ཡང་དུ་ཁོ་ཚོའི་འགྲོ་འདུག་རང་དབང་དང་གཞན་ལ་འབྲེལ་གཏུག་གི་རང་དབང་ལ་དམ་དྲག་བྱེད་པ་དང་། གླ་ཆ་འཕྲོག་ལེན། མཚམས་རེར་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་འཛད་སྤྱོད་པ་ལ་ཆགས་སྲེད་ཀྱི་འཁྲིག་སྤྱོད་བྱེད་དུ་འཇུག  གསར་ལམ་དང་གཞུང་འབྲེལ་མ་ཡིན་པའི་ཚོགས་པ་ཁག་གི་སྙན་ཐོ་ལྟར་ན། བྱང་ཀོ་རི་ཡའི་མི་སེར་ལ་རྒྱ་ནག་ཏུ་བཙན་དབང་འོག་ལས་ཀར་བཀོལ་བའི་ཐད་བྱང་ཀོ་རི་ཡའི་སྲིད་གཞུང་གིས་དེ་ནི་ནོར་སྲིད་ཀྱི་མ་ལག་གང་མགྱོགས་ཇེ་ལེགས་སུ་གཏོང་བའི་ཐབས་ཇུས་སུ་མཐོང་གི་ཡོད་པ་དང་། རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་གཞུང་ཕྱོགས་མི་སྣས་དེ་ངོས་ལེན་བྱས་ཡོད་པར་སྣང་། ཁོ་ཚོས་མགྲོན་ཁང་དང་། ཟ་ཁང་། གྲོང་གསེབ་ཀྱི་དྲ་ཚོང་གཉེར་ས་སོགས་སུ་བཙན་དབང་འོག་ལས་ཀ་བྱེད་བཞིན་པ་རེད། རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་མི་སེར་ལ་དབང་བའི་བཟོ་གྲྭ་རྣམས་ཀྱིས་ཀྱང་བཙན་ཤེད་ངང་བྱང་ཀོ་རི་ཡའི་ལས་ཀ་བ་རྣམས་ལ་རྒྱལ་སྤྱིའི་སྟེང་ཕྱིར་འཚོང་བྱེད་པའི་སྒེར་བ་སྲུང་སྐྱོབ་ཀྱི་སྨན་ལས་གྱོན་གོས་ཀྱི་རིགས་ཐོན་སྐྱེད་བྱེད་དུ་འཇུག་པ་རེད།།


32

